
KIRISH
       
Mavzuning dolzarbligi. Jamiyat o’z rivojida muayyan sohalarga tayanadi. Har bir soha jamiyat va uning a’zolari manfaatlarini  va irodasini ifoda etadi. Adabiyot ana shunday suyanish mumkin bo’lgan mustahkam bir soha hisoblanadiki, unda tom ma’noda jamiyatning holati akslanib turadi. Jamiyatning o’tmishi, kelajagi, joriy holati, uning kichik bir bo’lagi sifatida hayot kechirayotgan shaxslarning ruhiyati, orzu-umidlari, xohishlari unda o’ziga xos ifodasini topadi. Shu jihatdan olib qaralganda, adabiyotning, ijodkorning  zimmasida turgan yuk ham anchagina zalvorli. Unda aytilgan har bir fikr, har bir so’z nafaqat muayyan jamiyat a’zolariga, balki butun insoniyatga birdek tegishli bo’la oladi. Muhtaram prezidentimizning quyidagi fikrlari ham shuni tasdiqlaydi: “Barchamizga ayonki, XXI asr intelektual salohiyat, tafakkur va ma’naviyat asri sifatida insoniyat oldida yangi-yangi ufqlar ochish bilan birga, biz ilgari ko’rmagan, duch kelmagan keskin muammolarni ham keltirib chiqarmoqda. Bugungi murakkab va taxlikali zamonda yozuvchining bashariyat ertangi kunini o’ylab, odamlarni ezgulikka, mehr-oqibat va bag’rikenglikka da’vat etishga qaratilgan haroratli so’zi har qachongidan ham muhim ahamiyat kasb etmoqda”[footnoteRef:1]. Bugungi kun ijodkorlari masalaning mohiyatini to’g’ri anglab yetgan holda, davrimiz uchun kerak bo’lgan so’zlarni aytishga harakat qilmoqdalar. Ayni ana shu muhim masalalarni o’zi qalban anglagan holda qalam tebratayotgan adiblar orasida Shukur Xolmirzayev va Nazar Eshonqul yaratgan hikoyalar alohida e’tiborga molik. Bu ikki ijodkor hikoya janrida o’ziga xos uslubga ega. Ular o’z asarlarida bashariyat uchun go’yat muhim sanalgan mavzularni ko’tarib, yuksak darajada ifodalay erisha olganlar. Yangicha obrazlar sistemasi, tasviriy vositalar va badiiy usullar yordamida bugungi jamiyat kishisi ruhiyatidagi jarayonlarni barcha evrilishlari bilan to’la ochib berishni uddalay olganlar. Mazkur bitiruv malakaviy ishimizda hozirgi adabiy jarayonda o’z yechimini kutib turgan dolzarb muammolardan birini tahlil etishga intildik. Chunki milliy adabiyotimizda istiqlol davriga xos an’analarning shakllanishishi, adabiy tanqidchiligimizda ushbu davr adabiyotini yangi davr nuqtayi nazaridan tadqiq qilish talabini yuzaga keltirdi. Shunday ekan, ijodkorlarning istiqlol davrida yaratilgan hikoyalariga yangicha nazar bilan qarab, ularning mavzu ko’lamini, ijodkorlar tomonidan zamonaviy hikoyalarda qo’llangan qadimiy kontrast usuli, uning yangi ko’rinishlari, mazkur usulning ijodkor badiiy konsepsiyasini shakllantirish va ifodalashdagi ahamiyatini  ochib berish tadqiqot ishi mavzusining dolzarbligini belgilaydi.  [1:  Karimov I.A. Yuksak ma’naviyat-yengilmas kuch.Toshkent 2008.] 

                                                                                                                                                                                                                                                                                                                                        
Mavzuning o’rganilganlik darajasi. Ko’plab adabiyotshunos olimlar, yosh tadqiqotchilar tomonidan badiiy adabiyotdagi kontrast usuli, uning badiiy asarning turli sathlaridagi ko’rinishlari keng tahlil qilingan. Bundan tashqari bitiruv malakaviy ishning predmeti sifatida tanlab olingan Shukur Xolmirzayev va Nazar Eshonqul istiqlol davri hikoya janridagi ijodining ayrim tomonlari o’rganilgan, ko’plab adabiyotshunos olimlar tomonidan jiddiy tahlil qilingan. Qator ilmiy jurnallarda ularning hikoyalari badiiyati, ifoda usullari haqida anchagina yirik maqolalar chop etilgan. Lekin ular tomonidan hikoyalarda qo’llangan kontrast usuli va uning samaralari xali tadqiq qilinmagan. Shu boisdan biz ushbu bitiruv malakaviy ishimizda ana shu ikki mavzuni birlashtirib o’rganishga intildikki, bu holdagi ilmiy tadqiqotlar va xulosalar adabitotshunosligimiz uchun g’oyat muhim sanaladi. Olib borgan ilmiy izlanishimiz, qilgan tahlillarimiz natijasida yuqoridagi ijodkorlarning hikoyalarida qo’llanilgan kontrast usuli, uning o’ziga xos tomonlari, modern adabiyotiga monand ko’rinishlari, asarda ushbu usuldan foydalanish samaralari haqida muayyan xulosalar chiqardik. Bu xulosalarni chiqarishda qator adabiyotshunos olimlarning Shukur Xolmirzayev va Nazar Eshonqul ijodiga oid nazariy fikrlariga asoslandik, ilmiy maqolalarda bildirilgan mulohazalarga tayandik, zarur o’rinlarda ulardan ko’chirmalar oldik.
           Ishning maqsadi va vazifasi. Badiiy adabiyotda qadimdan qo’llanib keluvchi kontrast usuli, nasrda tutgan roli, uning badiiy asarda namoyon bo’lishi, ijodkor badiiy konsepsiyasini ifodalashdagi ahamiyati, Istiqlol davri hikoyachiligi na’munalari, xususan, ijodkorlar Shukur Xolmirzayev va Nazar Eshonqul hikoyalarida  yangilangan ko’rinishlarini tahlil etish bitiruv malakaviy ishidan ko’zlandan maqsadimizdir. 
	Ushbu maqsadni amalga oshirish uchun quyidagi vazifalar muhim deb belgilandi:
	Kontrast usulining nazariy asoslarini o’rganish.
	Kontrastning badiiy asarda namoyon bo’lish xususiyatlarini tahlil etish.
	Istiqlol davri hikoyanavisligi haqidagi turli nazariy qarashlarni qiyoslash va xulosalar chiqarish.
	Shukur Xolmirzayevning hikoyalarida qo’llangan kontrast usuli va uning samaralarini o’rganish.
	Nazar Eshonqul yaratayotgan yangicha hikoyalarda kontrast usulining zamonaviy ko’rinishlarini tahlil etish.                   
Ishnining ilmiy yangiligi. Mazkur bitiruv malakaviy ishda, avvalo, istiqlol davri nasriga xos bo’lgan xususiyatlar, undagi shakliy va mazmuniy yangiliklar, hikoya janridagi o’zgarishlar atroflicha tahlil qilindi. Yangi davri hikoyanavisligida Shukur Xolmirzayev va Nazar Eshonqulning o’ziga xos bo’lgan jihatlarini, qalamga olingan dolzarb muammolar, ijodkorlar tomonidan ana shu mavzularni yoritib berish uchun qo’llagan kontrast usuli va undan foydalanishdagi betakror holatlar o’rganildi. Olib borgan izlanishlarimiz davomida yuqoridagi ijodkorlarning hikoyalari va ularda qo’llandan kontrast usuliga oid tahlillarimizni ham tadqiqot ishining yangiligi deyishimiz mumkin. 
                 
Bitiruv malakaviy ishning metodi va metodologiyasi. Ushbu bitiruv malakaviy ish mavzusi yuzasidan olib borilgan tadqiqotlarimizda hozirgi ijtimoiy tafakkurdagi qiyoslash, analiz, sintez, tasniflash kabi metodlardan keng foydalandik. O’zbekiston Respublikasi Prezidenti Islom Karimovning milliy istiqlol g’oyasi, jamiyat taraqqiyotiga oid bir qator asarlari va adabiyotshunos olimlar Matyoqub Qo’shjonov, Qozoqboy Yo’ldoshev, Yo’ldosh Solijonov, Umarali Normatov, Dilmurod Quronov, ijodkorlardan Xurshid Do’stmuhammadlarning  va yana ko’plab tadqiqotchilarning  turli yillarda e’lon qilingan maqolalari, risola va ilmiy tadqiqot ishlari bitiruv malakaviy ishning metodologik asosi bo’ldi.

Bitiruv malakaviy ishning obyekti va predmeti. Shukur Xolmirzayevning 4 jildlik saylanma asarlari, “Bodom qishda gulladi” hikoyalar to’plami, Nazar Eshonqulning “Yalpiz hidi”, “Momo qo’shiq” kabi to’plamlari mazkur bitiruv malakaviy ishning obyekti sanaladi.
Tadqiqot ishining predmetini esa shu ijodkorlarning istiqlol davrida yaratgan hikoyalarida qo’llangan kontrast usulining badiiy xususiyatlarini, asar mazmunini ochishdagi ahamiyatini, mazkur stilistik figuraning yangi adabiy bosqichdagi o’zgarishlarini tahlil etish tashkil etadi.

Bitiruv malakaviy ishning hajmi. Ushbu bitiruv malakaviy ish kirish, ikki bob, 6 faslni o’z ichiga olgan asosiy qism, xulosa va foydalanilgan adabiyotlar ro’yxatidan iborat bo’lib, jami 52 sahifa, 12 000 dan ortiq so’zdan tashkil topgan. Ish so’nggida ayrim ma’lumotlat ilova tarzida keltirildi.                                                        
                                                

I BOB. KONTRAST – BADIIY USUL SIFATIDA
       
Asrlar osha, o’qish-o’rgаnish, jаhоn vа turli хаlqlаr аdаbiyotidаgi pоetik jаnr imkоniyatlаrdаn bохаbаrlik оqibаtidа o’zbеk adabiyotida hаm sifаt o’zgаrishlаri yuz bеrdi. Adabiyotimizning хаzinаsi yangi badiiy usullar, pоetik оbrаzlаr vа shе’riy va nasriy shаkllаr bilаn bоyidi. Mаzmun jihаtdаn esа hаr qаndаy insоnning аzаliy vа аbаdiy оrzusi bo’lgаn ruh оzоdligi, ijtimоiy erk his-tuyg’ulаri sаn’аtkоr shоirlаr ijоdining tub mоhiyatini tаshkil qildi. Badiiy asarlarda shaxs ruhiyatini ochib berish, uning eng ichki qatlamlarigacha kirib borib, taftish qilish dolzarb bo’lib qoldi.
“Vatanimiz ozodligiga erishish, hech kimga tobe va qaram bo’lmasdan, o’z taqdirimizni o’z qo’limizga olib, yurtimiz boyliklariga, uning tabiiy, iqtisodiy va intellektual salohiyatiga ega bo’lish, bir so’z bilan aytganda, ham siyosiy, ham iqtisodiy mustaqillikni mustahkamlash yo’lida xalqimiz qanday og’ir va mashaqqatli yo’lni bosib o’tgani beixtiyor ko’z o’ngimizdan o’tadi”.[footnoteRef:2] Istiqlоl аdаbiyoti va adabiyotshunosligi tub sifаt o’zgаrishlаrini bоshidаn kеchirgаn, o’zigа хоs rivоjlаnish yo’lini bоsib o’tgаn vа ayni paytda аlоhidа belgi va xususiyatlаrgа egа bo’lgаn bаdiiy-estеtik hоdisаdir. U охirgi yillаrdа birdаnigа yuzaga kelib qоlgаn emаs, bаlki ko’p аsrlik tаriхgа egа bo’lgаn milliy mumtоz аdаbiyotimizning dаvоmi sifаtidа shаkllаngаn. Davr, ijtimoiy muhit o’zgarishga uchrar ekan, shubhasiz, bu holat adabiyotda ham aks etadi, yangilanishlar hosil qiladi. Shu nuqtayi nazardan olib qarasak, mustaqillik davri o’zbek adabiyotida ham yangiliklar bisyor. Istiqlol davrida yuzaga kelgan badiiy tafakkurdagi yangilanish jarayonlari milliy adabiyotimiz o’zanlarini tubdan o’zgartirib yubordi. [2:  Karimov I.A. O’zbekiston mustaqilligining 19 yilligiga bag’ishlangan nutqi.-“O’zbekiston adabiyoti va san`ati”,  2010 yil 3-sentabr, 1-bet.] 

 Mustaqillik davri adabiyotini shunchaki oddiy sanalar bilan emas, balki qator o’ziga xos bo’lgan xususiyatlar bilan ham ajratish mumkin. Istiqlol davri adabiyoti tamomila o’zgargan, yangi qarashlar shakllangan milliy tafakkurning natijasi sifatida paydo bo’ldi. Bu davr adabiyoti hukmron mafkura tazyiqidan xalos bo’lgan, olam va odam, ular orasidagi munosabatlarga doir turfa xil qarashlar yuzaga chiqqan adabiyot sanaladi. Bu adabiyotda olamning yaratilishi, inson hayoti mohiyati haqidagi turli fikrlar istalgancha izohlandi, ifoda etish sarhadlari kengaydi. Istiqlol davriga kelib adabiyot ijodkorning chinakam ko’ngil ishiga aylandi. Shu nuqtayi nazardan olib qaralganda, bu davr ijodkori ham avvalgidek mavjud sharoitga baho beradigan, o’zgalar hayotini kuzatayotgan shaxslar emas, balki Allohni tanishga, o’zini anglashga urinayotgan insonlar. Ular, asosan, odamning ruhiyatini, hissiyotini, ko’nglini tasvirlashga intilmoqdalar. Natijada, inson eng oliy badiiy qadriyatga aylandi. Bu davr ijodkori uchun insonni inson sifatida, undagi mavjud barcha yuksak xislatlarni ham, kamchilik-nuqsonlarni ham bor bo’y-basti bilan ifodalash bilan bir qatorda qahramon ruhiyatidagi ziddiyatlarni, uning shaxsi va mohiyati orasidagi munosabatni tasvirlab berish muhim ahamiyat kasb eta boshladi. Ular insonga sirli xilqat sifatida yondoshmoqdalar. Shu boisdan ham badiiy adabiyotdagi inson obrazi oddiy hayotdagiga qaraganda anchagina murakkablashib bormoqda. 
Istiqlol davri adabiyotining yana bir muhim jihati shundaki, u tobora lahzalik holatlarni abadiyatga dahldor etish tomon harakatlanmoqda. U hayotdagi ijtimoiy voqealarga o’ralashib qolyotgani yo’q. Natijada, chuqur tasvirlash, te’ran idrok etish imkoniyatlari kengayib bormoqda. Bir-birini takrorlamaslikka harakat qilayotgan ijodkorlar tomonidan xilma-xil badiiy asarlar yaratilmoqda. Bu esa, o’z navbatida turfa xil o’quvchini shakllanishiga zamin yaratmoqda.
Nasr hamisha adabiyotning eng salmoqli turi hisoblangan bo’lib, istiqlol davrida ham o’zining shu xususiyatini saqlab qoldi. Mustaqillik davrida O.Yoqubov, Sh.Xolmirzayev, O’.Hoshimov, T. Malik, X. Do’stmuhammad, N. Eshonqul, A.Dilmurod, T.Murod, L. Bo’rixon kabi qator adiblar o’ziga xos uslubda ijod qilib, milliy nasrimiz rivojiga hissa qo’shmoqdalar. O’zbek nasrining bu bosqichida ijodkorlar qator tajribalarga qo’l urdilar, tasvirning yangi usullarni qo’llamoqdalar, ifodaning urinmagan vositalaridan foydalanmoqdalar. Nazar Eshonqulning “Qora kitob qissasi”, “Shamolni tutib bo’lmaydi”, “Tobut”,       “Quyun” kabi hikoyalari, Xurshid Do’stmuhammadning “Bozor” romani, “Jajman” hikoyalari inson ruhiyatini chuqur tahlil etganligi va ifodaning kutilmaganligi bilan adabiyotimizda yangi badiiy hodisa bo’ldi. Nasrimizning bugungi vakillari o’zlari anglashga intilayotgan  muhim masalalarni ifodalashda yangi usullarni, ifoda yo’sinlarini kashf etish bilan bir qatorda eski uslublardan ham zamonaviy asosdalarda foydalana boshladilar. Xuddi shu an’anaviy va g’oyat samarali usullardan biri kontrast usuli sanaladi. Mazkur usul badiiy adabiyotda juda qadim davrlardan boshlab qo’llangan. Ijodkor o’z badiiy asarida undan foydalangan holda tasvirlanayotgan voqealarning asl mohiyatini o’quvchiga oson tushuntirgan, asarni idrok etishida unga ko’mak bergan. Shu bilan birga kontrast usulini qo’llash natijasida badiiy asarning ta’sir kuchini yuksak darajada oshirishga erishgan. Bugungi davr adabiyotida ham ijodkorlar bu usulga murojaat qiladilar. Lekin endigi yaratilayotgan badiiy asarlarda tilga olingan masalalar o’zgargani kabi kontrast usuli ham yangicha ko’rinishlarni oldiki, natijada uning asardagi o’rni va vazifasi ham yangi qirralar bilan mukammallashdi. Ijodkorlar ushbu usuldan foydalanib kunning eng muhim muammolarini yuqori pardalarda ifodaladilar, jamiyat a’zolarining  qalb quloqlarini ochib qo’yishga intilmoqdalar. Ayniqsa, bugungi o’zbek hikoyachilikda ham bu uslubdan yangicha ko’rinishlarda foydalanish holatlari, yo’llari paydo bo’lagani holda ijodkor va hikoya janrining badiiy imkoniyatlarini yanada kengaytirmoqda. Milliy adabiyotimiz tarixida qadimdan qo’llanilib kelinayotgan kontrast usuli istiqlol davri ijodkorlarining asarlarida ularning fikrlash individualliklaridan kelib chiqqan holda yangilanishlarga yuz tutdi.  
                                                                         


1.1. Badiiy asarda kontrastning namoyon bo’lishi.
      
Kontrast tushunchasi san'atning ko'p turlariga xos. U o'sha san'at turlarida ifodalanayotgan yoki tasvirlab berilayotgan narsa, hodisalarni o’zaro qarama-qarshi qo’yilishiga asoslanuvchi badiiy usul sanaladi. Har bir san’at turida kontrastlik muayyan bir vosita yordamida hosil qilinadi. Tasviriy san’atda kontrastlik  ranglar bilan bog’liq. Barcha ranglar  yaxlit bir doira ichiga jamlanadi. Shu ranglar doirasida bir-biriga qarama-qarshi joylashgan ranglar “kontrast ranglar” deb yuritiladi. Kontrast ranglar o’zaro keskin farq qilib, biri ikkinchisini yanada  yorqin qilib ko’rsatadi. Masalan, qizil va yashil ranglar o’zaro kontrast. Yashil rang fonida qizil rang juda yorqin bo’lib ko’rinadi va yoki aksincha, qizil rang  fonida  yashil rang ancha yorqinlashadi. Mashxur rassom Ayvazovskiyning   “9 val” asarida tasvirlangan holatni bir esga olaylik. Dengizda paydo bo’lgan kuchli bo’ron kemani parchalab, suvga g’arq qildi.ulkan bir kemadan ozgina parcha qoldi xolos. Kemaning  sog’ qolgan  machtasiga  mahkam yopishib, besh-oltita odamgina omon qoldi. Dengiz  tasvirida rassom qora rangga urg’u beradi. Va shu mudhish voqea ro’y bergan paytda quyosh juda yorqin qizg’ish rangda botardiki, xuddi xursandchilikni esga solardi. Rassom kontrast ranglardan shunchaki emas, mantiqiy asosda foydalanadi, ular vositasida o’zi tasvirlamoqchi bo’lgan mohiyatga yo’l ochadi. Dengiz tasvirida ishlatilgan qora rang yuz bergan halokatni tasvirlasa, dengiz ortidagi ufqda botayotgan quyosh rangi halokatda omon qolganlar tole’sining ifodasi. Bundan esa quyidagi xulosa ochib beriladi: Hayot mashaqqatlarga, qiyinchiliklarga to’la. Ana shu mashaqqatlarni yengib o’tish, qiyinchiliklar azobiga sabr qilish inson hayotining asl mohiyati demakdir. U hayotni boricha idrok etshi, ko’rgan azob-uqubatlaridan zorlanishi emas, balki o’sha azob-uqubatlarning iskanajasidan omon-eson chiqib olganiga shukrona keltirishi kerak. Mana eng muhim narsa nima?! 

Ijodkor biror bir badiiy asar yozar ekan, qanday qilib o’z o’quvchisiga shu asar mazmunini to’la yetkazib berish, qalamga olingan muhim masalani to'g'ri idrok etishi haqida bosh qotiradi, mazkur jarayonni to’la holda anglab yetishiga qo’shimcha imkon yaratishga urinadi. Bu vazifani bajarish uchun eng samarali usullardan, optimal variantlardan foydalanishga tirishadi. Badiiy adabiyotda juda qadimdan beri qo’llanib kelinayotgan kontrast usulini xuddi shunday qo’shimcha imkoniyatga tenglashtirish, eng optimal usul sifatida e’tirof etish mumkin.
Kontrast asli fransuzcha so’z bo’lib, “keskin qarama-qarshi qo’yish’’ degan ma’noni anglatadi. Kontrastdan nafaqat badiiy adabiyotda, balki san’atning boshqa barcha turlarida ham keng va samarali foydalaniladi. Kontrast – narsa va hodisalarni bir-biriga keskin qarshi qo’yishga asoslangan badiiy usul hisoblanadi. U  tasvirlanayotgan narsani bo’rttirib, qabartirib ko’rsatish imkonini beradi. Muallif bu usuldan asar qahramonlarining xarakterlarini yanada yaqqolroq ochib,  asarda yoritilayot voqealar yuz bergan sharoitni o’quvchi ko’z o’ngida to’la gavdalantirish maqsidada foydalanadi. U badiiy asarda bir-biriga zid bo’lgan narsa va hodisalar, masalan, yorug’ va qorong’u, quvonch va g’amginlik, kulgi va fojealarni tabiiy yonma-yonlikda tasvirlab o’ziga xos kayfiyat paydo etadi. Xuddi shu yo’ldan borib asarning ta’sir quvvatini favqulodda kuchaytirib yuborishga erishadilar. Kontrast badiiy asarning barcha sathlarida, xususan, til, syujet, xarakter, sharoit va kompozitsiya sathlarida namoyon bo’lishi mumkin. Mazkur sathlardagi zidlanish (ya’ni kontrast) oshkora yoki pinhona amalga oshirilishi mumkin. Kontrast til sathida antiteza (tazod) ko’rinishida, syujet sathida bir voqea (yoki holat)ning ikkinchi voqea (yoki holat)ga qarshi qo’yilishi tarzida, kompozitsiya sathida asarning bir qismini ikkinchi qismiga qarshi qo’yish orqali namoyon bo’ladi.[footnoteRef:3] Shu o’rinda bir narsani aytish kerakki, kontrastning turli ko’rinishlari orasiga xitoy devorini qo’yib bo’lmaydi. Chunki ular bir hodisaning turli tiplari sifatida o’zaro chambarchas bog’liq, bir-birini taqozo etadi. Bundan tashqari, ijodkor kontrastlikni tayyor zidlanishlardan olishi yoki zidlanishni o’zi badiiy maqsaddan kelib chiqib shartli paydo etgani holda asarga olib kirishi ham mumkin. Bu nima degani? Borliqda shunday juft harsa, hodisa yoki holatlar mavjudki, ular yaratilmishidanoq  bir-biriga zid munosabatda. Masalan: tun bilan kun, yer bilan osmon, hayot va o’lim, ezgulik bilan yovuzlik va shunga o’xshash. Bunday narsa yoxud hodisalar har makon, har zamonda va har qanday sharoitda ham oralaridagi o’zaro zidlik munosabatini o’zgartirmaydi. Lekin badiiy asarda ijodkor o’z badiiy niyati taqozosi bilan mantiqiy bog’liq bo’lmagan ikki narsa, ikki voqea yoki ikki holat bir-biriga zidlanadi. Bu holda kontrastlik shu kontekst doirasidagina amal qilib, undan tashqarida o’zining bu holatini yo’qotadi. Fikrimizni quyidagi misol bilan izohlashga harakat qilamiz. Inson hayoti davomida qilgan amallariga qarab jamiyat a’zolar orasida o’ziga yaxshi yoki yomon degan nom oladi. Kimki, iymon-e’tiqodli bo’lsa, o’zgalarga yaxshilik qilsa, halol yashasa, o’zganing haqqiga xiyonat qilmasa, shubhasiz yaxshi nomga sazovordir. Kimki faqat o’zini o’ylasa, atrofdagilarga xasad nazari bilan qarasa, makruh narsalarga berilsa, hamma undan yuz o’giradi, xalq orasida yomon nom oladi. Bu bir azliy mezon. Adib Abdulla Qodiriyning “O’tkan kunlar” romanidagi Otabek va Homid obrazlari ayni shu mezon ostida bir-birlari bilan zidlanadi. Asar voqealari rivoji davomida shu ikki qahramon o’z so’zlari, hatti-harakatlari bilan shaxsiy xarakterini o’quvchiga ko’rsatib boraveradi. Kitobxon ham asar oxiriga qadar ularni kuzatishni to’xtatmaydi va oxirgi xulosaga keladi. O’quvchi ulardagi mavjud ijobiy fazilatlar va salbiy illatlarni ko’rishi davomida yaxshi inson mezoniga solib ko’rib ularning kim yoki qanday shaxs ekanliklarini anglab boraveradi. Mazkur holatda kontrastlik asardagi qahramonlar xarakteri mantig’idan kelib chiqadi va shunga asoslanadi. Bu xuddi tayyor qolipga loy quyib yangi g’isht olishga o’xshaydi. Endi keyingi holat haqida keyinroq batafsil to’xtalib o’tamiz. Kontrastning shartli tipida borliqda aslida zidlikda bo’lmagan narsa, hodisa, holat, va xattoki shaxslar ham badiiy asarda bir-biriga qarama-qarshi qo’yiladi. Masalan, Cho’lponning “Bahor avvallari” deb nomlangan asarida so’z dastlab ona zaminga bahor nafasi yetib kelganligi, butun borliq qishki uyqudan uyg’onib, yangilanishlar silsilasiga tortilayotgani haqida boradi. Keyin yozuvchi so’z mavzusini hayot jo’shin pallaga kirayotgan shunday bir paytda xalqning g’aflat uyqusidan, mutelik mudroqlaridan bosh ko’tara olmayotganiga ko’chiradi. Xalqini bahorni qalban his qilishga chorlaydi. Bir qarashda muallif biroz mantiq chegaralarini buzib qo’yayotgandek tuyulishi mumkin. Darhaqiqat, bahor va jamiyat orasida bog’liqlik bormikin? Ammo bu shunchaki emas. Cho’lpon tabiat va jamiyatning ana shu holatlarini bir-biriga zid qo’yadi. Ana shu zidlik asarda o’z-o’zidan emas, balki uning maqsadidan, g’oyasidan kelib chiqqan holda qo’llaniladi. Yonma-yon keltirilgan ikki holatni shartli qarama-qarshi qo’yish orqaligina muallif o’zi anglatmoqchi bo’lgan fikrni ta’sirli qilib ayta oladi. [3:  Quronov D., Mamajonov Z., Sheraliyeva M. Adabiyotshunoslik lug’ati.Toshkent, Akademnashr.2010. ] 

	Kontrast juda qadim zamonlardan buyon buyon ishlatilib kelinganini aytib o’tgan edik. Antik davr Yunon, Rim adabiyoti na’munalarida ham, ko’hna Sharq xalqlari umumbashariy yodgorligi bo’lgan “Avesto” da ham, qadimgi hind eposlari sanalmish “Mahabhorat” va “Ramayana”da ham kontrast usulining xilma-xil ko’rinishlarini uchratish mumkin.
	Mavzuni yaxshiroq ochib berish uchun yuqorida keltirilgan misollarga kengroq to’xtalamiz. Zardushtiylik dinining muqaddas kitobi hisoblangan “Avesto”da dunyoda azaldan mavjud bo’lgan ezgulik va yovuzlik kuchlari o’rtasidagi abadiy kurashlar ikki qahramon: Ahuramazda (Hurmuz) va Ahriman orasidagi ziddiyatlar ostida ochib beriladi. Kitobda tilga olinuvchi mazkur ikki qahramon bir-birlariga tamoman zid bo’lib, bu zidlik ochiqdan-ochiq ko’rinib turadi. Tangri Ahuramazdani nurdan yaratdi, Ahriman esa shubha soyasidan yaraldi. Ahuramazda sof ko’ngil, mehrli, najotkor.  Ahriman esa tamoman buning aksi – qahrli, zulmkor. Insonlar Ahuramazdani sevib, unga intiladilar, Ahrimandan esa qo’rqadilar va undan qochadilar. Oxir-oqibat ezgulik kuchlarining qo’li baland kelib, yovuzlik kuchlarini yer yuzidan butunlay quvib yuboradi.
Yoki hind eposi “Ramayana” dostonini olaylik. Dostondagi Ram yaxshilik, adolat va haqiqat timsoli bo’lsa, bunga qarama-qarshi o’laroq Ravan yovuzlik, nohaqlik va riyo timsoli. Ram hayotda o’zining haqiqiy muhabbatiga, yon-atrofdagilarning sadoqatlari va cheksiz hurmatiga erishgan komil shaxs. Ravanning atrofidagilari esa xiyonatkor, payti kelganda o’z manfaati uchun har qanday qora ishlardan qaytmaydigan kimsalar. Ikki kontrast qahramonlar va ular hayotidagi sodir bo’lgan voqealar butun asarning asosiy mazmuni sanaladi. Ana shu ikki qahramon vositasida dunyoning azaliy ikki qarama-qarshi kuchlari – ezgulik va yovuzlik orasidagi tuganmas kurashni ifoda etadi.
Agar diqqat bilan nazar solsak, ushbu manbalarda kontrastning deyarli barcha tiplarini uchratishimiz mumkin: xarakterlar, syujet, kompozitsiya va yana boshqalar. To’g’ri, biz kontrastga misol bo’la oladi deb ko’rsatayotgan holatlarimiz kontrastlik maqomiga to’la mos tushmasligi mumkin, balki kontrastning aynan o’zi ham deb bo’lmas ham. Ammo ularning mantiqiy asosi bitta desak, yanglishmagan bo’lamiz. 
        
1.2. Til va syujet sathlaridagi kontrastlik.
Yuqorida ijodkor o’zi yaratgan badiiy asarining istagan sathida kontrasda foydalana olishi mumkinigi haqida aytib o’tgan edik. Shu haqida kengroq to’xtalsak. Til sathidagi kontrast antiteza, qarshilantirish yoki bo’lmasam tazod kabi nomlar bila yuritiladi. Tazod stilistik figura sifatida antik davrlardan boshlab keng qo’llaniladi. Antitezadagi qarama-qarshilik, asosan, antonim (qarama-qarshi ma’noli) so’zlar vositasida yuzaga chiqadi, shuning uchun ham u doimo ko’zga ochiq tashlanib turadi. Nasriy asarlarda tildagi kontrastlik bir jumlaning boshqa jumlaga, birinchi abzasning ikkinchi abzasga, yoki bo’lmasam, ayrim hollarda  jumlaning boshlanishi va oxiri bir-biriga qarama-qarshi qo’yilishi mumkin. Antiteza fikrni, his-tuyg’uni aniq, ravshan ta’kidlab, emotsional to’yintirib ifodalashga xizmat qiladi. Ayniqsa, mumtoz adabiyotimiz vakillari o’z ijod na’munalarida tazod san’atiga ko’p murojaat qilganlar. Buyuk bobokalonimiz Zahiriddin Muhammad Boburning quyidagi g’azalida ham tazodning juda go’zal ko’rinishini uchratamiz:
      
                  Xazon yaprog’i yanglig’ gul yuzung hajrida sarg’ardim,
                  Ko’rub, rahm aylagil, ey lolarux, bu chehrai zardim.
         
                  Sen, ey gul, qo’ymading, sarkashligingni sarvdek hargiz,
                  Ayog’inga tushub bargi xazondek muncha yolbordim.

                  Latofat gulshanida gul kabi sen sabzu xurram qol,
                  Men garchi dahr bog’idin xazon yaprog’idek bordim.

                  Xazondek qon yoshim, sorig’yuzimdin el tanaffurda,
                  Bahar rangi, bihamdilloh, ulusdin o’zni qutqordim.
 
                  Ulusning ta’n-u ta’rifi manga, Bobur, barobardur,
                  Bu olamda o’zumni chun yamon-yaxshidin o’tkardim.

G’azalni ko’p o’rinlarida tazod san’atidan foydalanilgan. Masalan, matla’da. Kuz ko’klamdan qancha yiroq bo’lsa, oshiq ham o’z ma’shuqasidan shunchalik uzoq. Shu bois oshiqning yuzi “xazon yaprog’i’’ singari jonsiz, ma’shuqaning yuzi esa “gul” kabi yashnaydi, yigitning “chehrasi zard”, qizniki “lolarux”.
Shoir bir vaqtning o’zida bir-biriga tamoman zid bo’lgan ikki xil manzara chizadi. Oshiq hayotini kuzga mengzasa, ma’shuqaning holati bahorga o’xshatiladi. Aynan shu vositalar orqali shoir qahramonlarning ruhiy holatini ko’z o’ngimizda yanada jonliroq gavdalantirib berishga erishadi. Bobur g’azalning maqta’sida yana shu san’atga qayta murojaat etadi. Tang ahvolga tushib qolgan oshiq uchun atrofdagilarning ta’nasi ham, maqtovi ham farqsiz. Chunki u yaxshilik bilan yomonlikni boshidan o’tkazmagan, balki o’zini yaxshi-yomondan o’tkazgan, ya’ni o’zligini saqlab qola olgan.
Shoir ma’no jihatidan qarama-qarshi so’z va iboralarni, fikr yoki holatni keltirib, aytmoqchi bo’lgan gapining ta’sirchan chiqishiga erishgan, o’zining ijodiy maqsadini yuqori pardalarda ifodalab bergan.
Shuni ham ta’kidlash joiki, badiiy asar tili yaratilgan va yaratiladigan barcha asarlar uchun umumiy sanaladi. Yozuvchi yoki shoir asarida kontrastlikning qay bir ko’rinishini yuzaga keltirmasin, eng avvalo, uni til sathida yuzaga keltiradi. Ana shundan keyingina uni boshqa asarning boshqa sathiga ham ko’chirib o’ta oladi.
Nasriy asarlarda ham kontrastlikni qo’llash holatini ko’rishimiz mumkin. Odatda, bunday asarlarda bir-biriga zid bo’lgan xarakterlardan, voqealardan foydalangan holda asar mazmuni ochib beriladi. Bir so’z bilan aytganda, nasriy asarlarda badiiy asarning xarakter, syujet va kompozitsiya sathlaridagi kontrastlik ko’proq qo’llaniladi. Ijodkorlar badiiy asarning boshqa sathlarida ham kontrast usulidan samarali foydalanadilar, bu ham ularning mahoratini qay darajada ekanini yana bir karra ko’rsatib turadi. O’zbek milliy romanchiligining asoschisi sanalgan Abdulla Qodiriy ana shunday mahoratga ega edi. U o’zining ilk hikoyalaridan biri bo’lgan “Uloqda’’ hikoyasidayoq ana shu mahoratini namoyon qilishga ulgurgan edi. Mazkur hikoya 1915-yilda yozilib, 1916-yilda Toshkentda nashrdan chiqqan.
Hikoya Turg’un ismli yigitchaning tilidan aytib beriladi. Otasidan uloq tomoshasiga borishga ruxsat olgan Turg’un astoydil tayyorgarlik ko’ra boshlaydi. Qashqa toychog’ini yuvib-tarab, o’zi ham hayit bayramlarda kiyinadigandek yasanib, tomoshaga otlanadi. Yozuvchi mana shu jarayonni yosh qahramonining tilidan shunchaki aytib bera qolmaydi, balki tasvirlaydi. Agar aytib bersa, bu asarning badiiylik qimmatini anchagina pasaytirar, demakki, o’quvchiga ta’sirini ham susaytirar edi. Bola otini qashlab, yuvintirib, egarlashidan tortib, to o’zining onasi uncha-muncha joylarga kiyishiga ruxsat beravermaydigan ohorli kiyimlarini kiyishini hikoya qilarkan, bu bilan yozuvchi qiziqarli tomoshaga borish sizning uzoq o’tmish tengdoshlaringiz uchun qanchalik hayajonli va ardoqli hodisa bo’lganini, kishi har bir narsa-hodisaga munosabatda bo’lganda mas’uliyat bilan tayyorgarlik ko’rishi kerakligini uqtirib o’tadi. Ana shu jiddiy tayyorgarligi uchun bola kattalardan ham, tengqur do’stlaridan ham “Turg’un chavandoz” degan maqtov eshitgisi keladi, hurmati oshishini istaydi. O’rni bilan maqsadiga erishadi ham – akasining do’stlari uning ot minib ketishini ko’rib, “barakalla, Turg’un chavandoz” deb olqishlaydi. O’rtoqlari bilan o’zini qiyoslar ekan, ularning otlariga o’zining otini, kiyimlariga o’zining kiyimlarini solishtiradi va o’zida “allanima” sezadi. Shundan keyin o’rtoqlari bilan kim o’zarga ot choptirib, yana ularni    dog’da qoldiradi. Bularning barchasi Turg’unning uloq tomoshasiga astoydil   tayyorlangani natijasi edi. Yozuvchi shu holatlar tasviri orqali Turg’undagi o’zi qiziqqan ishiga mas’uliyat va jonkuyarlikni ibrat qilib ko’rsatadi. Biroq bularning barchasi ro’y beradigan hodisa oldida arzimas bir narsa edi.
Uloq boshlanib, unga hakamlik qilguvchi Orif sarkor fotiha bergach, bir soatlar o’tib, “ota bolani, aka ukani tanimaydigan chang-to’zon”, baqiriq-qiyqiriq avjiga minganda, “bosh yorilib, ko’z chiqqan bilan, otdan yiqilib, qo’l singan bilan” birovning ishi yo’q paytda birdan uloqchilar tinchib qoladi. Uloqchilardan biri – Esonboyni besh-olti ot bosib, ezib tashlagani ma’lum bo’ladi. Chalajon holda davradan olib chiqilgan chavandozning ko’p o’tmay joni uzilib, erta tongda janozasi o’qiladi.
Tabiiy bir savol tug’iladi – nega Turg’unboy tilidan uloqqa tayyorgarlik, katta-kichik barchaning tomoshaga qiziqib borishi, uning boshlanishini ishtiyoq bilan kutishi, uloq jarayoni shunday quvnoq, yorug’ ranglar bilan tasvirlanadi-yu, pirovardida fojea ro’y beradi? Yozuvchi bundan qanday maqsadni ko’zlagan?
Badiiy asarlarda bir-biriga zid bo’lgan narsa va hodisalar bunday yonma-yonlikda berilishi o’ziga xos yuk tashiydi. Asarda ketma-ketlikda berilgan jo’shqin hayot va bevaqt o’lim vaziyatlari orqali yozuvchi shu asarni yozishdan ko’zlagan asosiy maqsadini to’la ifodalab berishga erishgan.
Abdulla Qodiriy ijodining ilk davrlaridayoq shunday mahorat ko’rsata olgan usta san’atkor yozuvchi edi. “Uloqda” hikoyasida adib quvonch bilan o’limni yonma-yon tasvirlab, insonni hamisha aql-u idrok bilan ish tutishga undaydi, behuda narsalarga umrni sarflamay, ma’rifatga, ma’naviy yuksalish va madaniy turmushga intilib yashash g’oyasini ilgari suradi. Hikoya kichik epik janrlar sirasiga kiradi. Abdulla Qodiriy ana shu kichik janrda ham turli vositalar yordamida kerakli so’zini oxirigacha ayta olgan, tom ma’noda o’zi ko’zlagan badiiy-estetik niyatini o’quvchi ommaga yetkaza olgan. Roman janrida esa ijodkorning bu boradagi imkoniyatlari anchayin kengaygan. Adibning “O’tkan kunlar’’ romanini o’qimagan o’zbek topilmasa kerak. Bu asar o’zbek milliy romanchiligining eng nodir na’munasi sanaladi, desak aslo mubolag’a bo’lmaydi. Adabiyotshunos olim D.Quronovning fikricha, asarning muvaffaqiyatini ta’min etgan bosh omillar uning tom ma’noda adabiy an’analar zaminida turganligi va tarixiyligidir.[footnoteRef:4] Xali zamonadagi evrilishlarni to’la idrok etishga ulgurmayotgan xalq zamonaviy mavzuda yozilgan “Yangi saodat” va “Befarzand Ochildiboy” kabi romanlarni qabul qila olmadi. Mazkur asar o’zida ham eski adabiy an’analarni, ham o’ziga xos yangi jihatlarni mujasamlashtirgandi. Shu boisdan ham u an’anaviy va yangi o‘zbek adabiyoti orasida ko’prik vazifasini o’tadi. Abdulla Qodiriy bu asarda zamonning eng dolzarb muammosi – erk va ozodlikni eng yuksak darajada aks ettirib bera oldi. Betakror ifoda yo’sini, chambarchas bog’lanib ketgan voqealar tizimi, o’ziga xos obrazlar sistemasi ijodkor iste’dodining ochiq isboti hisoblanadi. Biz e’tibor qaratmoqchi bo’lgan jihati ham aynan shu obrazlar sistemasidir. Romanning bosh qahramoni Otabek Toshkentning mashhur zotlaridan bo’lgan Yusufbek hojining yakka-yu yolg’iz farzandi. U nafaqat aslzoda bek, balki ilm egasi, axloqan yetuk yigit.  [4:  D.Quronov.Mutolaa va idrok mashqlari.Toshkent.2013.Akademnashr.] 

Umuman, Abdulla Qodiriy “O’tkan kunlar”da ezgulik va yovuzlik, nur va zulmat  tushunchalarini, yaxshilik va yomonlik alomatlarini bir tasvir oqimida yonma-yon keltirib, vaziyat va holat shiddatini oshirishga erishadi.Ayni vaqtda bir-biriga zid tushunchalarni ya’ni his-tuyg’ular ziddiyatini ifodalovchi bunday so’z va iboralarning bu holda qo’llanishi butun roman qahramonlari xarakterining mantiqidan kelib chiqadi. Asarning ikkinchi qism, o’n ikkinchi faslini eslaylik: Otabek shaharni aylanib kelish maqsadida usta Olimnikidan ko’chaga chiqadi. Shunda u Sodiqqa duch keladi. “Sodiq iltifotsizgina unga qarab olgach, shosha-pisha o’ngdagi tor ko’chaga yurib ketdi. Ammo Otabek to’g’riga, katta ko’chaga qarab yurib ketdi’’. Xuddi shu o’rinda yozuvchi tor ko’cha va keng ko’cha iboralarini oddiy tasvir uchungina keltirmaydi. Ayni shu iboralar vositasida muallif Sodiq bilan Otabeking hayotda tanlagan yo’llariga, maqsadlariga va kelajakdagi itiqboliga ham ishora berib o’tadi. Yozuvchi tasvirni davom ettirib qahramonlarning ruhiy olamiga yanada chuqurroq kirib boradi: “Havo bulut edi’’, ya’ni qanday kor-hol yuz berishi xali noma’lum. Ammo umid ham yo’q emas: “Oq bulutlar bo’lg’anliqdan quyoshning nuri  uncha kesilmagan, quyosh to’r ro’ymol ichida o’lturg’an kelinlar kabi yer yuziga suzilib qarar edi’’. Bulut – oq, quyosh nuri – kesilmagan, to’r ro’ymol ichida o’tirgan kelinga o’xshash quyosh esa “Siz o’shami?’’ deb boshini egib turgan Kumushni eslatadi…
Tasvir oxirlab boradi: xali ham vaziyat noma’lum, binobarin  “yengilgina bir izg’iriq ham yuzga kelib to’qunar’’, u kishiga unchalik rohatsizlik bermasa-da’’ (yana yaxshilik alomati), lekin “qayerdadir dog’ qilinayotgan zig’ir moyining achchiq isini dimoqqa keltirib urishidan kishidabir behuzurlik hosil bo’lar edi’’.
Otabek usta Olimning uyidan chiqib katta ko’chaga yetguniga qadar uning ahvol-ruhiyasida ana shunday bir-birini inkor etuvchi zid  fikrlar ayqash-uyqash edi, yozuvchi mazkur ifodani go’yo izohlab, unga aniqlik kiritgandek, quyidagicha tugallaydi: “Otabek yo’lning ayrilishig’a borib to’xtag’an edi. Yuzidan ikkilanish holati sezilar edi”. Kumush “taloq” xatini olgan, qutidornikiga sovchilar turnaqator bo’lgan kunlar. Borliq xuddi Kumush ko’nglidagiga o’xshash “kuz kunlarining oyog’i va qish kunlarining boshi” og’ushida. Butun umidlari chippakka chiqqan Kumushning holatini tasvirlashga til ojiz. Shu o’rinda tabiat manzarasini  maqsadga yo’naltirib tasvirlash mahorati yozuvchi “og’iri”ni yengillashtirdi: “Yaproqlarini to’kilishdan saqlab qolgan gilos yog’ochlari ham bu kun tung qora sovuqqa chidolmay, yelning ozgina harakati bilan-da barglar”ni (so’nggi umidlarni) shirt-shirt uzib tashlamoqda edilar”. Ammo umid uchqunlari xali so’nmagan — “havo ochiq bo’lib, quyosh tuzukkina ko’tarilgan”, biroq yana umidsizlik ko’ngil tubidagi cho’g’ni bosib o’chirishga urinadi — “ammo uning ham bu kun uncha ta’siri yo’q, bu kungi qora sovuq quyosh kuchini-da keskan edi».
Tasvir ob’ekti tabiatdan qahramon portretiga ko’chadi, lekin uslub saqlanadi: Kumushbibining burungi to’laligi ketib, ozg’inlangan (mahzunlik alomati), shunga qaramay “bu ozg’inlik uning husniga kamchilik bermay, bil’aks
yuqorilatqanlar. Kamon qoshlari ortiq mavj urib… shahlo ko’zlar… tag’in ham nurlilik kasb etkan…” To’g’ri, “shahlo ko’zlar burung’idek o’ynab turmas va so’ng chekidagi bir og’irlik bilan harakatlanar”, ammo “og’irliq-da unga bir  oliyliq, ulug’vorliq bag’ishlag’andek”.
Ma’no jihatidan bir-biriga zid bo’lgan sifatlarning inkorni inkor tarzida       berilishi nafaqat qahramonning tashqi holatini ta’riflaydi, shu bilan ayni vaqtda uning og’ir ruhiy holatini ham ko’z oldingizda yaqqol gavdalantiradi.
A.Qodiriy romanning juda ko’p o’rinlarida bu kabi yonma-yon zidliklar keltirib, voqealar rivojini, qahramonlar holatini xuddi hayotdagi kabi jonli gavdalantirishga erishadi. Ham ro’y bergan holatni tasvirlaydi, ham holat ta’siri ostida qahramonning ruhiyati ahvolini ham ifodalaydi. 
Hayotiy zid holatlarni bir tasvir yo’nalishida bergan holda asarning ta’sirlilik darajasini ko’tarish hikoyanavislikda g’oyat samarali ijod qilgan Abdulla Qahhorga xos uslublardan biri edi. Iste’dodli yozuvchi Abdulla Qahhor adabiyotimizda yangi bir sahifa ochgan, o‘ziga xos uslubiga, o‘z ovoziga ega bo‘lgan katta mahorat sohibi edi. U kishining asarlarida boshqa asarlarda uchramaydigan lo‘ndalik, muxtasar va g‘oyat o‘rinli so‘z, xalqona soddalik barq urib turardi. Ustoz Ozod Sharofiddinov adibning bir to‘plamiga yozgan so‘zboshida shunday degan edi: “Abdulla Qahhor asarlarining yana bir xislati bor – ular hamisha g‘oyatda tabiiy bo‘ladi. U yaratgan asarlar ichida g‘ayritabiiyligi, soxtaligi bilan o‘quvchida shubha uyg‘otadigan bironta asar yo‘q deyish mumkin‘‘.[footnoteRef:5] Adib ham o‘z asarlarida  biz aytayotgan kontrastga ko‘p bora murojaat etadi. Menimcha, adib g‘oyaviy-badiiy maqsadga eltadigan eng qisqa va to‘g‘ri yo‘lni shunda deb biladi. Birgina “Dahshat” hikoyasini tahlillaylik. Hikoyada  inqilob arafasidagi o‘zbek voqeliklari, oddiy odamlarning fojealarga to‘la achchiq taqdiri badiiy ifodalangan. Hikoyaning boshlanmasida syujet (holat) kontrasti beriladi: har kuni taroveh namozidan keyin halqaga qolib uyga juda kech qaytadigan Olimbek dodho bu kech negadir erta qaytdi. Demak, bugun odatiy kunlarning biri emas. Adib hikoya qilmoqchi bo‘lgan voqea ham shunga yarasha – oddiy voqea emas. U ayni shu o‘rinlarda foydalangan kech va erta so‘zlari shunchaki qandaydir vaqtnigina ifodalamaydi, balki bundan keyin yuz beradigan voqealarga ham ishora qiladi va o’quvchida voqealarning rivojiga katta qiziqish uyg’otadi. Bundan tashqari qahramonlarning ayni shu kundagi kayfiyatlari ham, ruhiy ahvoli ham doimgiga zid turishini sekin shivirlab qo’yadi. Qo‘rqinchli mavzuda qilingan suhbatdan so‘ng Olim dodhodan mudhish shartni bajarish evaziga butunlay uyiga qaytish va’dasini olgan Unsin qabriston tomon ketar ekan dahshatli xayollari iskanjasida borardi. Unsin shu holda ming qo‘rquv ichida ketib borar ekan, o‘ziga dalda beradi: tiriklar go‘ristoni bo‘lgan dodhoning uyi dahshati oldida o‘liklar go‘ristonining dahshati hech narsa emas. Muallif shu o‘rinning o‘zidayoq maqsadi tomon eng zalvorli qadamni tashlab bo‘ladi. U bir oila muhiti va abadiy uyqu maskanini shunchaki yonma-yon keltirib, ularni odatiy qiyos etmaydi. Davrning fojeasini ayni shu o’rinda keltirilgan zidlik orqali fosh etadi. Inson uchun erk, ozodlik tuyg‘ulari har narsadan ustun ekanini, bu aziz hislar uchun kurshishga har qanday holda ham kuch, sabr, matonat topa olajagini “kosa  tagida nim kosa’’ qilib ifoda etadi. Muallif ikki xil holatni, qarama-qarshi sharoitlarni yonma-yon keltirar ekan, shu usul vositasida o‘zi ko‘zlagan g‘oyaviy-badiiy maqsadini qisqa, lo‘nda va nihoyat darajada tushunarli ifodalab berishi uchun zamin yaratadi. [5:  Aadulla Qahhor.Asarlar.G’afur G’ulom nomidagi badiiy adabiyot nashriyoti,Toshkent.1967] 

Yoki adibning “To’yda aza” hikoyasini olaylik. So’zni hikoya sarlavhasidan boshlaganimiz ma’qul menimcha. Asar boshdan oxirigacha kontrastlikka asoslanadi. Nega endi to’yda aza? Bu ikki so’z o’zbek xalqining bir-biriga qarama-qarshi marosimlarini ifodalashi hammamizga ma’lum. To’y – nihoyasiz xursandchiliklar timsoli, yangi bir oila hayotining boshlanmasi. Aza esa kimnidir yo’qotish, ayriliq azobi demakdir. Agar bu ikki hodisa inson hayotida yonma-yon yuz bersa, kishini naqadar og’ir holatga solib qo’yishi turgan gap. Muallif o’quvchini ruhan zo’riqtirib qo’ymaydi, endilikda hikoyada tilga olinadigan voqelar mohiyatini ochib berishni hikoya sarlavhasidanoq boshlaydi, ya’ni kitobxon sarlavhadan kelib chiqqan holda asar voqealarini o’z xayolida taxminlaydi. Shu bilan bir qatorda unda asarga nisbatan benihoya qiziqish uyg’otadi.
Endi hikoyani esga olaylik. Hikoya qahramoni dotsent Muxtorxon Mansurov g’oyat istarali, xushmuomala chol. Hammaga birdek munosabatda bo’lganligidan hammaga birdek yoqadi. O’ziga haddan ziyod yarashgan cho’qqi soqoli barchaning tilida mashxur. U xuddi mana shu zohirda mahalla ahli hayotida yangi bir hayot qurgandi. Bir kuni qayerdandir Muxtorxon domlaning uylanishi to’g’risida so’z tarqadi. Hamma birdek xursand bo’ldi. “Domla yaxshi, sofdil odam, go’yoki bir otamiz edi, ayollari ham soliha bir ayol bo’lsa kerakki,  hammamizga ona kabi bo’ladi” deya sevinishdi. Orada Muxtorxon domla qayergadir ketdi, qaytganida esa hammani hayratda qoldirdi: yuziga o’zgacha bir ko’rk bag’ishlab turgan soqoli tag-tagidan qirib tashlangan, oq aralash nurli sochlar g’oyat yarashimsiz tarzda qora rangga bo’yalgan edi. Har qachon yo’l bo’yidagi choyxonadagi yor-birodarlarni bir yo’qlab o’tadigan domla endilikda choyxona ro’parasiga yetganida sekingina yo’lning narigi tomoniga o’tib olib, indamay o’tib ketadigan g’alati odat chiqardi. Soddadil qishloq ahli “Domla qilgan ishidan uyalib yonimizga kelolmayapti” deb, hammasini yaxshilikka burishdi. Ular o’zaro kengashib hurmatli kelin-kuyovga arzirli bir sovg’a qilish haqida o’ylashar edi. Bir kuni kimdir domlani parkda judayam ajoyib holatda ko’rganini aytib qoldi. Bu gaplardan keyin hammaning xayoliga bo’lajak kelinning anchayin yosh ekanligi keldi. Haqiqatan ham shunday edi. Atelyega kelgan kelinni ko’rishgandan keyin esa mahalla ahlining domlaning ishlariga g’azabi keldi. Bu g’azab odamlarning yuragidagi Muxtorov domlaga bo’lgan samimiy hurmat va ehtiromning ildiziga bolta urdi. Domlaning o’zi ham buni sezib, iloji boricha mahalla ahlidan nari yuradigan bo’ldi. Bu orada to’y ham o’tdi, ammo bundan barmoq bilan sanoqli odamlargina xabar topdi. Mahalla ahlidan to’yga aytilgan mehmon Karim ota edi. U ham aslida kabob pishirib berishi kerakligi uchungina mehmonlar safiga qo’shilib qolgan edi. Hamma uni qistovga olib, to’y tafsilotlarini eshitib olishdi. Domla benihoya o’ziga yarashmagan qiliqlar qilgandi. Kelinning betobligi uchun dengiz safariga ketish chog’i yo’lda domla olamdan o’tdi…
Nega endi muallif o’zaro zid holatlarni bu yo’sinda keltiradi? Hikoya avvalida berilgan holat hikoya oxirlagani sari tamoman teskari harakatlanadi. Hikoyadagi mahalla ahli fikrlarining aks tomonga burilishi asar mazmunni tashkil etadi. Shu usul vositasida adib tub mohiyatni ochib beradi. Inson yaxshi amallari bilan o’zgalar ko’nglida ham hayot boshlaydi. Shu mezondan chetga chiqib borar ekan o’zining asl o’limini topadi. Ba’zilar avval hammaning ko’z o’ngida farishtamisol gavdalanadilar-da, keyin o’ziga yarashmagan ishlar qilib yon-atrofdagilar yuragida o’zlari solgan ishonch imoratini o’z qo’llari bilan vayron qiladilar. Abdulla Qahhor haqiqiy azani jismning jonsiz qolishida emas, atrofdagilar hurmat-e’tiboridan bebahra qolishda ekanini, bir so’z bilan aytganda insonning ma’naviy o’lim topishini ayni shu tarzda ifodalab beradi. Domla chinakamiga o’limini ancha oldinroq, uni haddan ziyod e’zozlaydigan mahalla ahlining ko’nglidan qolgan kuni topgan edi. Insonning  bu foniy dunyodagi hayoti o’tkinchi, ammo kishilar qalbidagi umrining nihoyasi yo’q.
Hikoyaning bosh go’yasi syujet sathida qo’llangan kontrast usulining qo’li bilan g’oyat ta’sirli ochib berilgan. Birin-ketin keltirilgan ikki qarama-qarshi holat asarning ta’sir quvvatini oshirgan, Bunday zidlikni o’rinli keltira olish ham yozuvchining so’z aytishdagi mahorat darajasini ko’rsatib turadi.    

 
   


   












    




II BOB. HIKOYACHILIK. ISTIQLOL DAVRI AN’ANA VA YANGILIKLARI

O’zbek adabiyotida mavjud bo’lgan hikoya janri bugungi kuniga qadar uzoq  va murakkab rivojlanish yo’lini bosib o’tdi. Dastlab ushbu janrning rivojiga jadid adabiyotining namoyondalari Abdurauf Fitrat, Hamza Hakimzoda Niyoziy, Abdulla Qodiriy, Abdulhamid Cho’lponlar munosib hissa qo’shganlar. Aynan ular hikoya janriga yaxlit voqelik, shu voqelikni yuzaga chiqarishda asosiy rol o’ynaydigan qahramon va voqealarni rivojlantiruvchi omil – konflikt kabi unsurlarni olib kirdilar. Shu mezonlar asosida hikoya janr sifatida mukammallashdi. Shu jihatdan olib qaralganda “Hikoya janrining tamal toshi jadid yozuvchilarimiz tomonidan qo’yilgan degan xulosaga asoslar yetarli”.[footnoteRef:6] Hikoyaning mustaqil janr sifatida yuzaga kelishi o’zbek adabiyotini yangi taraqqiyot bosqichiga ko’tardi. Jadid adabiyoti vakillari tomonidan boshlab berilgan an’analar keyinchalik G’afur G’ulom, Oybek, Abdulla Qodiriylar tomonidan davom ettirildi. Aslida nasrga xos bo’lgan har bir janrning o’ziga yarasha o’rni, ahamiyati va vazifasi mavjud bo’ladi. Ammo ajralib turuvchi bir qator xususiyatlarga, keng imkoniyatlarga ega bo’lgan hikoya janri qolgan janrlarga nisbatan adabiy jarayonda ko’proq yaratiladi. Shu nuqtayi nazardan olib qaralganda, “Har bir milliy adabiyotning o’ziga xos kundalik nafasi, qadam olishi, mavqeyi – pulsi hikoyada ko’proq namoyon bo’ladi”.[footnoteRef:7] [6:  Solijonov Y. Hozirgi o’zbek hikoyasi // O’zbek tili va adabiyoti, 2012, 4-son]  [7:  Do’stmuhammedov X. Yil hikoyalari: yutuqlar va izlanishlar // Til va adabiyot ta’limi. 2011. 7-son. ] 

Hikoya deyilganda, eng avvalo, ko’z oldimizga hikoya qilingan voqealar tizimi emas, balki shu voqealarni boshidan o’tkazgan  xarakter keladi. Masalan, “Bemor” deyilsa, Sotiboldini, “O’g’ri” deyilsa, Qobil boboni, “Anor” deyilsa, Turobjonni eslab o’tamiz. Keyin esa shu xarakterlar boshidan kechirgan voqealar yodimizga tushadi. Bundan shunday xulosa kelib chiqadiki, hikoyada bayon qilingan voqelik xarakter orqali ochib beriladi, ya’ni hikoyaning syujetni konflikt emas, xarakter harakatga keltiradi. Shu jihatlarga tayangan holda Yo’ldosh Solijonov hikoya janrining quyidagi uchta asosini ko’rsatib o’tadi:
    1. Hikoya syujetiga xarakter asos bo’lishi kerak.
    2. Hikoyada bayon qilinayotgan voqea xarakter ochib berilishi kerak.   
    3. Asarda syujet, xarakter va voqea birligini ta’minlash yozuvchining tasvirlash mahoratiga bog’liq. Yuqoridagi mezonlarga to’la amal qilingan holda yozilgan hikoya sara san’at asari bo’la oladi. 
Agar yozuvchi hikoyada xarakterni tasvirlash o’rniga voqealarni bayon etib ketaversa, voqeani yanada qiziqarli ifodalash uchun epizodlarni kiritaversa, hikoyada voqeanavislik kuchayib ketib, xarakter ochib berilmaydi. Bunday hikoya esa o’quvchining yodida uzoq saqlanib qolmaydi. Chunki, hikoyada tasvirlangan voqealarni o’zaro bog’lab turuvchi narsa, shubhasiz, xarakter hisoblanadi.               “Xarakter bilan voqealar orasidagi birlikni ta’min etish badiiy ijodning eng murakkab masalalaridan biri’’ sanaladi.[footnoteRef:8] Bu murakkab ishning uddasidan chiqish uchun esa yozuvchidan har bir epizod, har bir detal, har bir portret va boshqa badiiy tasvir vositalarini hikoyadagi mavjud xarakterning taqdiri, uning ruhiyati, qilayotgan harakatlari bilan mutanosib holda bo’lishi ustida ancha ishlashi, ularni bir-biriga uzviy ravishda bog'lay olishi talab etiladi. Chunki, hikoya janrining qat’iy talablaridan biri undagi voqelik va xarakter mantig’ining to’la mutanosib bo’lishi hisoblanadi. [8:  Qo’shjonov M. Hayot va nafosat. Toshkent, 1970.6-bet.] 

Istiqlol davrida yaratilayotgan hikoyalarga ham yuqoridagi mezonlar asosida yondashadigan bo’lsak, ular shu talablarga javob bera oladimi? Ularning shakliy tomonida qanday o’zgarishlar bor? Mazmun tomonidachi? Ularda qanday muammolar qanchalik ochib berilyapti?
Mustaqillik davri hikoyalari shu asosda tahlil qilinsa, unga xos yangi xususiyatlarni, tobora kengayib borayotgan imkoniyatlarni aniqlash mumkin. Fikrlarimizning avvalida istiqlol davrida hikoyachilik yangi taraqqiyot bosqichiga ko’tarilganini aytib o’tgan edik. Darhaqiqat, bu davrda yaratilayotgan hikoyalarning g’oyaviy yuki, milliy o’ziga xosligi, badiiy saviyasi va mavzular ko’lami o’tgan davrlarga qaraganda bir qadar ortgani yaqqol sezlib turadi. O’tgan asr adabiyotshunosligida hikoya kichik epik janr, shu sababli unda ko’lami katta muammolarni ifoda etib bo’lmaydi, qahramon hayotiga oid hajman kichik bir voqea shunga mos bo’lgan qisqagina zamon va torgina makonda tasvirlangani maqsadga muvofiq holat, degan qarashlar mavjud edi. Bugungi kunga kelib bunday qarashlar o’z kuchini butunlay yo’qotdi. Istiqlol davri nasrida shunday hikoya janri na’munalari yaratildiki, ularning g’oyaviy yuki, makon-zamon omillari butun boshli bir romanga asos bo’la oladi. Shu o’rinda  istiqlol davrida yaratilayotgan  hikoyalarni shakl va mazmuniy tomonidan kengroq tahlil qilsak. Avvalo, hajm tomonini. Janrdagi hajm jihati bilan bog’liq o’tgan asrning 80-90-yillarida paydo bo’lgan bunday o’zgarishlar, ayniqsa, Shukur Xolmirzayev ijodida yorqin ko’zga tashlanadi. Yozuvchi qalamiga mansub ayrim hikoyalarning hajmi anchagina katta, 70 betdan 200 betgacha. Ularda kamida o’ndan oshiq qahramonlar o’z davriga xos bir qator dolzarb muammolarni qamrab oladi. “Bulut to’sgan oy”, “Kuzda bahor havosi”, “O’zbek bobo”, “Ozodlik” kabi hikoyalar ana shular jumlasiga kiradi. Boshqa bir ijodkor uni bemalol qissa yoki roman deb e’lon qilishi mumkin edi. Janrning hajm talabidan bunday chetga chiqishi haqida ko’plab olimlar, tadqiqotchilar o’z fikr-mulohazalarini bildirganlar. Tadqiqotchi                S. Xolmirzayeva ularni hajm jihatidan ham, badiiy niyatning ko’lami jihatidan ham qissa darajasida ekanini ta’kidlaydi.
Yangi asrning boshiga kelib hikoya janri yana hajm jihatidan yana ixchamlikka intilmoqda. Bu davrga kelib hikoya janrida novellaga xos bo’lgan xususiyatlar qaytdan jonlanmoqda. Bugungi kun hikoyalarida kuchli dramatik voqealar ketma-ket kuchayib boraveradi. Ulardagi makon va zamon omillari ham o’zgacha tus olmoqda. Natijada voqealar qisqa vaqti ichida bayon etiladi. Bunday yangiliklarni N.Eshonqul, U.Hamdam, I.Sulton, Z.Qurolboy qizi kabi ijodkorlarning hikoyalarida uchratish mumkin.
Hozirgi davr hikoyalariga xos bo’lgan yana bir xususiyat shuki, ularda lirizm bilan hajviy ohang, reallik bilan g’ayritabiiylik, fantastik elementlar o’zaro qorishiq holda kelmoqda.
Keyingi yillarda yaratilgan hikoyalarning barchasi mohiyatan yangicha hikoyalardir. Buni aniqlash uchun ularni bundan yigirma yillar avval yozilgan hikoyalar bilan solishtirishning  o’zi yetarli bo’ladi. Agar e’tibor berilsa, oldingi hikoyalarda, asosan, bayon qilish ustun bo’lib, undagi xarakter voqealarni xuddi hayotdagi kabi jonli, ta’sirli qilib ifodalab berolmasdi. Istiqlol davri hikoyalarining yana bir yangi jihati shuki, ulardagi qahramon ko’proq o’zini taftish qilishga urinadi. Bunday holat bilan yozuvchilar haqiqqiy insonni, uning “men”ini ochib berishga harakat qilmoqdalar. Ma’lumki, “ong oqimi”ga asoslangan modern asarlarda insonning hayotidagi emas, balki uning qalbida yuz berayotgan ziddiyatli holatlarni butun murakkabligi bilan ochib berish eng asosiy o’rinda turadi. Bugungi kunda samarali ijod qilayotgan X. Do’stmuhammad, N.Eshonqul kabi adiblarning ijodiy yo’llari xuddi shunday. Bu ijodkorlar o’z asarlarida “Insonga xos tabiiy ong oqimining real yoki noreal, ongli yoki ongsiz, anglangan yoki anglanmagan, tekis yoki notekis, davomli yo oniy, chegaralangan yoxud had-hududsiz’’[footnoteRef:9] harakatlarini ifodalash bilan hikoyalaridagi har bitta qahramonning murakkab dunyosini mukammal ochishga urinmoqdalar. Bunday hikoyalarni o’qigan kitobxonning ko’z ongida insonning chegara bilmas ichki olami bor yo’g’i bilan gavdalanmoqda. Shuni ham ta’kidlashimiz joizki, ong oqimi asosida ijod qilayotgan adiblar butunlay g’arb adabiyotidan andozalanayotgani yo’q. Ularning asarlaridagi qahramonlar ham, qalamga olingan voqealar ham tom ma’noda milliylikka yo’g’rilgan. To’g’ri, bugungi kun hikoyalarida ham g’arb adabiyoti uchun muhim ahamiyatga ega bo’lgan “xaos”, ya’ni hayotdagi tartibsizliklar, chigal holatlar, zulmatni tasvirlab berish muhim badiiy maqsad sanalsada, yechimi yevropacha emas. Bu hikoyalardagi qahramonlar shu tartibsizliklarga barham berish, chigalliklarni bartaraf qilish uchun kurashishlari bilan farqlanib turadilar. Ularning xayolini turli xil savollar o’rab tashlagan, ular esa shu savollarga javob izlash bilan ovoralar. Shu jihatdan bugungi kun hikoyalarining qahramonlarini umumiy bir nom bilan – “javob izlayotgan odam” nomi bilan atash mumkin. Bu hikoyalardagi qahramonlar o’z hayoti davomida “Bu foniy dunyoda qanday oqilona yashash mumkin?” degan savolga javob izlaydi. Shu holatda ular real emas, balki noreal voqealar iskanjasida qolib ketadilar. Ba’zi qahramonlar o’zi qidirgan savollarga javob topib, hayotning asl mohiyatini anglab yetadilar va xotirkam umr kechiradilar. Ba’zilar esa shu savollarning changalidan chiqolmay, butunlay zavolga yuz tutadlar. Muhimi, ijodkorlar ana shunday murakkab tasvirlarga nisbatan ham  o’quvchida ishonch paydo qilolmoqdalar. [9:  Jo’rayev T. Ong oqimi. Farg’ona. 2009.] 

Istiqlol davri hikoyachiligining o’ziga xos bo’lgan yana bir muhim xususiyati shuki, unda falsafiy mantiqning roli oshib bormoqda. Bu falsafiy mantiq esa odatiy obrazlar bilan emas, ko’proq ramziy timsollar, majoziy obrazlar vositasida ochib beriladi. Bunday hikoyalarda tashqi ko’rinishidan juda oddiy narsalar tasviri orqali murakkab fikrlar ilgari suriladi va o’tkir xulosaga kelinadi. Bu davr hikoyalarini tushunish uchun o’quvchidan ham tayyorgarlikni talab etmoqda, uni mustaqil fikrlashga undamoqda. Hikoyalarda tasvirlanayotgan voqealar juda tez suratlarda shiddatli rivojlanadiki, o’quvchi butunlay uning o’ramida qolib ketadi. Bugunning hikoyanavislari real voqelikni bor-boricha, tog’ri yo’l bilan emas, g’ayritabiiy holatlar va turli ramziy timsollar orqali tasvirlashga urinmoqdalar. Ularda hikoyaning bosh mazmunini ochish insonga emas, balki ana shunday ramziy timssollar, mayda detallar, turli-tuman belgilarning zimmasiga yuklangan. Masalan, Nazar Eshonqulning “Shamolni tutib bo’lmaydi” hikoyasida muallif tasvirlamoqchi bo’lgan voqea va holatlar  Bayna momo haroba uyining eski ustunlari, Rajab polvon va uning o’g’liga tegishli bo’lgan polvonlik yaktaklari, Bayna momoning sep sandig’i kabi detallar vositasida ilgari suriladi. Ular voqelik bilan yonma-yon harakatlanib, mukammallik kasb etadi. Endilikda ularsiz hikoyaning mazmun-mohiyatini to’la idrok etib bo’lmay qoladi.
Istiqlol davri hikoyanavisligi vakillari badiiy adabiyotdagi qadimiy usul sanalgan kontrastlikdan ham an’anaviy va yangi asoslarda foydalanishga, buning natijasi o’laroq mavzuning tub mohiyatiga yana ham chuqur sho’ng’ishga harakat qilmoqdalar. Bu hikoyalarda azaldan qarama qarshi qo’yilgan narsa - hodisalar, voqea – holatlar, his – tuyg’ular bilan bir qatorda insonning  o’zaro zidlikdagi ruhiy holatlari ham kontrastlikda berilyaptiki, bu holat hikoyada inson va uning ruhiy olamini yanada mukammal ochishga imkoniyatni oshirmoqda. Bundan tashqari ularda nisbiy ma’nodagi kontrastlik yuqori darajada shakllantirilgan o’rinlarni juda ko’p uchratish mumkin. Ularda bir-biridan juda uzoqda yurgan shaxslar, narsalar, yiroq turgan holatlar, xislar, jarayonlar mantiqiy asosda o’zaro zidlikda beriladiki, o’quvchi bu holatlardagi zidlanishni haqiqiy deb hisoblaydi. Ana shu mantiqiy kontrastliklar asarning badiiy g’oyasini o’zida ko’tarib turadi. Shuni ham ta’kidlash joizki, muayyan bir davr adabiy jarayonida yoki bo’lmasam biror bir adabiy metod doirasida kontrastlik hosil qilishda xuddi qolipga o’xshash narsa bor. Masalan, jadid adabiyotida jaholat  va ma’rifat o’rtasidagi kurashlar ziyoli va dindor johil obrazlar kontrastligi orqali, kommunizm mafkurasi ta’sirida yozilgan deyarli barcha asarlarda esa boy va kambag’al obrazlar kontrastligi berilar, shu zidlik orqali asarning bosh g’oyasi ochib berilar edi. Istiqlol davri adabiyotida hikoyalarida uning inson ruhiyatidagi jarayonlarga xos bo’lgan yangi ko’rinishlarini uchratishimiz mumkin. Bundan tashqari, yangi davr hikoyanavisligida xarakter yoki kompozitsiya sathidagi kontrastlikni kam uchratamiz. Ya’ni ularda qarama-qarshi xarakterlar deyarli yo’q, borlari ham odatiy yaxshi yoki yomon xislatga egaligi bilan emas, balki ruhiyatning boshqa qatlami yoxud jihati bilan o’zaro zidlik kasb etadi. Avvalgi asarlar kabi hikoya boshidagi voqealar rivoji bilan oxirgi qism hodisalari ham bir-biriga qarama-qarshi harakatlanmaydi, yangi davr hikoyalari real hayotiy hodisalardan ko’ra ko’proq ruhiy evrilishlarni, ong osti jarayonlarini ifoda etadi. Bugungi adabiyotda inson ruhiy olami zidliklari va uning oqibatlarini ochishga ko’proq e’tibor qaratilmoqda.  Bu, albatta, modern adabiyot mahsulidir. Darhaqiqat, g’arb adabiyotining benihoya ta’siri ostida bizning adabiyotimizda ham absurd adabiyot namunalari ko’plab yaratilganligi rost. Lekin buning sababini faqatgina g’arb adabiyotiga bog’lab qo’yish xato fikr bo’ladi. Sababni o’zimizdan qidirgan ma’qul. Bugungi zamon voeasi, millat ehtiyojining o’zi buni taqozo etmoqda. Absurd adabiyotda insonning o’zini-o’zi shafqatsizlarcha taftish etishi, shu orqali o’zini anglab yetishga urinish holatlari ustun turadi. Ana shunday mazmunni ochib berish uchun yangicha obrazlar, badiiy usullar adabiyotimizga kirib keldi, yoki mavjudlari eski ko’rinishlarini o’zgartirdi. Yangi davr adabiyotida qadimiy kontrast usulidan ijodkorlar yangi asoslarda qo’llay boshladilar. Ilgari yaratilgan asarlarda qo’llanilmagan zidlaninshlarni paydo qildilar.
   
2.1.Shukur Xolmirzayevning kontarstdan foydalanish mahorati.
Hikoyalarida badiiy asardagi kontrastlikdan samarali foydalana olgan adiblardan biri Shukur Xolmirzayev hisoblanadi. Abdulla Qodiriy, G'afur G'ulom, Abdulla Qahhor ijodida namoyon bo'lgan XX asr o'zbek hikoyachiligi an'analarini Shukur Xolmirzayev shu asrning so'nggi choragida yanada boyitdi. O'zbek hikoyachiligini yangi bosqichga ko'tardi. Shukur Xolmirzayev ustozlardan eng yaxshi sifatlarni o’zlashtirgan holda, yangiliklarga intiladi. Shu ma’noda adibni XX asrning so’nggi davri hikoyanavisligi va yangi davr – istiqlol davri hikoyachiligi orasidagi bir ko’prikka o’xshaydi.
Shukur Xolmirzayev 1940-yilning 24-martida Surxondaryoning Boysun tumanidagi Shahidlar guzarida dunyoga kelgam. Uning otasi Fayzulla Xolmirza o’g’li asli bulung’urlik, o’zbeklarning tuyoqli urug’idan bo’lib, tashkilotchilik qobiliyatiga ega bo’lgan shaxslardan edi. Shu sababli ham sho’rolar tuzumining dastlabki davrlarida yuqori lavozimlarda ishlagan. Qatago’on yillarida (1937-1938) Usmon Yusupovning maslahati bilan Boysunga ketib, o’sha yerda bo’lajak adibning onasi bilan oila quradi. O’sha yerdagi tuman gazetalarining birida muharrirlik qiladi. Ammo sho’ro hukumatining changalidan qutulib ketolmaydi. 1940-yilning o’rtalarida qamoqqa olinib, Rossiyaning chekka hududlaridan biriga surgun qilinadi. O’sha yerda og’ir mehnat tufayli 1944-yilda olamdan o’tadi. Shukurning onasi ham g’oyat ishchan va oz bo’lsada ma’lumotli ayol bo’lganligi tufayli uzoq yillar tuman miqyosida turli lavozimlarda ishlab kelgan.
Shukur Xolmirzayev Boysundagi o’rta maktabni tugatgach, 1958-yilda Toshken davlat universitetining filologiya fakultetiga o’qishga kirib, uni 1963-yilda tamomladi. Shundan so’ng Toshkentdagi bir qator nashriyotlar va gazeta-jurnallar tahririyatlarida faoliyat ko’rsatadi. Zamonaviy o’zbek nasrining zabardast vakili Shukur Xolmirzayev 2005-yil 29-sentabrda vafot etdi.
Shukur Xolmirzayevga Olloh tomonidan g’oyat katta iste’dod ato etilgandi. Haddan tashqari kuzatuvchan, hayotga yaqin yashar edi. Adib jahon adabiyotining eng sara namunalari bilan yaxshi tanish edi. Ana shu omillar uni juda erta ijod qilishga undadi. Uning dastlabki kitoblari ancha erta – universitet talabasi bo’lib yurgan paytlaridayoq chop etildi. Adib “Oq otli” deb nomlangan qissasi bilan kitobsevarlarning e’tiboriga tushdi. Uning “To’lqinlar” qissasi yetuk nosir Abdulla Qahhorning tahsiniga sazovor bo’ldi.
Shukur Xolmirzayev nasrning hikoya janrida ham, qissa va roman janrlarida ham sermahsul ijod qildi. Uning “Yovvoyi gul”, “Bahor o’tdi”, “Yashil niva”, “Ozodlik”, “Shudrinig tushgan bedazor” kabi hikoyalari, “O’n sakkizga kirmagam kim bor”, “Taqdir bashorati”, “Qahramonning so’nggi kunlari”, “Bulut to’sgan oy”, “Yur, tog’larga ketamiz” kabi qissalari, “So’nggi bekat”, “Qil ko’prik”, “Yo’lovchi”, “Olabo’ji”, “Dinozavr” kabi romanlari o’zbek nasrining eng nodir namunalariga aylandi.
Shukur Xolmirzayev, eng avvalo, mahoratli hikoyanavis sanaladi. Adibning  hikoyalari o’zbek novellistikasi taraqqiyotining o’ziga xos davrini tashkil etdi deyish mumkin. Uning qator asarlari hikoya janrning keng miqyosdagi manaman degan namunalari bilan haqli ravishda bo'ylasha oladi. Adib hikoyalarida har doim tilga olinaverib siyqasi chiqqan xarakterlarni, quruq nasihatgo'ylikni, tayyor qolipdagi iboralarni deyarli uchratmaymiz. U haqiqiy ijodkor sifatida  doim yangi obrazlar yaratishga intiladi. Asar kompozitsion qurilishida bir-birini takrorlamaydigan yangiliklar topishga urinadi. Bu borada tajribalar o'tkazishdan cho'chimaydi va ko'pincha, muvaffaqiyatlarga erishadi.
O'zbek kishisi orzu-armonlarining, aksar hollarda, yashirin iztiroblarining yoritilmagan qirralarini, ruhiyatidagi evrilishlarini qalamga oladi. Bu qahramonlar o'zga yozuvchilarning qahramonlariga o'xshamagan: goh do'lvor, goh to'pori, goh dag'al va chapani, goh kichkinagina bir muhit vakili. Lekin barchasining ichki dunyosi o'ziga xos, ruhan teran, insonparvar, e'tiqodidan qaytmaydigan, shularga munosib ravishda mulohaza yuritadigan jonli va hayotiy kishilardir. Bu qahramonlar o'zligini, millatini, yurt tuprog'i-yu udumini, dini va diyonatini har narsadan ustun qo'yadilar. Butun hayotlari davomida adolat uchun, haqiqat uchun kurashadilar. Lekin biror qahramon bu maqsadda hech qachon balandparvozlik qilmaydi, ayyuhannos solmaydi. Ular tashqaridan emas, ko'pincha, ichdan jozibali, istarali, mehrtortar bo'ladi. Shukur Xolmirzayev hikoyalari hayotda, inson qalbida yechilmay yotgan muammolarning badiiy tahliliga qaratiladi. U o’zi yaratgan qahramonlariga nisbatan haddan tashqari xolis turadi. Yozuvchi qahramonlari asar g'oyasini, badiiy topilmalarni kitobxon og'ziga chaynab solmaydi, hayotda to'g'ri yo'l topolmagan, beo'xshov yoki razil qahramonlarini asar nihoyasiga borib tugatmaydi, yaxshilamaydi. Ularni o'zining badiiy niyati amalgam oshirilgan darajada hayotdagiday qoldirib, kitobxon hukmiga havola etadi. Bu uslub asar va qahramon haqida mushohada yuritish uchun o'quvchiga keng imkoniyat qoldiradi. Sh.Xolmirzayev “Bodom qishda gulladi”, “Tabassum”, “O'zbeklar”, “Qadimda bo'lgan ekan”, “Quyosh-ku, falakda kezib yuribdi”,  “Ko'k dengiz”, “Navro'z”, “Xumor”, “Farzand” singari hikoyalari bilan mana shu kichik janrning imkoniyatlari naqadar katta ekanini isbotlab berdi. Yozuvchi nasrning shu mo’jaz janrida inson tabiatiga xos turfa jihatlarni, ruhiy iztiroblarni, tuyg’ular tovlanishini butun murakkabliklari bilan ko’rsata oldi. Mazkur hikoyalari so'nggi bosqich o'zbek adabiyotining bu janrdagi ibratli namunalaridir.
Shukur Xolmirzayev realistik metodni ulkan imkoniyatlarga ega deb hisoblaydi. Yozuvchining fikricha, an’anaviy realizm absurd va boshqa yangicha ijodiy yo’nalishlardan ko’ra voqelikning, inson hayoti va shaxsining tovlaninshlarini ifoda etishda beqiyos. Realizm boshqa ijodiy-falsafiy oqim va yo’nalishlarni, shu qatori, absurdga xos bo’lgan tasvir va talqinni ham o’ziga jo eta oladi. Uning 1990-yillarda e’lon qilingan “Quyosh-ku falakda kezib yuribdi” hikoyasi xuddi o’sha absurd yo’nalish va unda yozilgan asarlarga qarama-qarshi bitilgandek. Bu hikoyada ham mustabid tuzum inqirozi, hayot mashaqqatlari girdobida sang’ib, chalg’ib, tushkunlikka yuz burgan shaxs kechinmalari qalamga olingan.
Adib o’zining “Nimadir yo’q bo’ldi” hikoyasida boqiy mavzular: oila, baxti va ishonch chinakam o’zbek kishisi sifatida yondoshadi. Hikoyaning qahramonlari – Qismatulla va Hikmatoy. Ular bir oila. Ammo ikkisining fe’l-atvori tamoman bir-biriga zid: Qismatulla – ta’sirchan, sho’x, judayam xushmuomala. Hikmatoy – sovuqqon, vazmin, biroz qo’polroq ham. Ammo ular bir-birlarini juda yaxshi ko’rishar, oralaridagi zidlikni umuman sezishmasdi. Bir kuni ikkovi qandaydir bir ziyofatga borishib, u yerda notanish er-xotinning o’zaro va o’zgalarga muomalasiga guvoh bo’lishadi. Butun kecha davomida shu notanish juftlik o’zlaridagi bunday dildorlikni hammaga ko’rsatishga ulgurdilar. Kecha tamom bo’lgandan keyin har kim bu ajoyib juftlik haqida har xil taassurotda ketdilar. Jumladan, Qismatilla va Hikmatoy ham. Qismatilla uyiga qaytgach, kechadagi ayolni o’zining turmush o’rtog’iga qiyoslay boshladi: aslida Hikmatoy u ayolga qaraganda chiroyliroq, biroq muomala bobida....
Shu paytgacha xotinidan biror og’iz iliq so’z eshitmaganini, ozgina dildorlik ko’rmaganini angladi. Shu paytdan xohishlar o’zgardiki, natijada o’zini ham o’zgartirdi. Buni tushungan ayoli unga yon bermay, o’zini avvalgidek tutib yuraveradi. Odatda, janjallashib qolgan paytlarida Qismatulla uning orqasidan borib uzr so’rar, qandaydir sho’xlik qilib uning ko’nglini olardi – qarabsizki, shu bilan oralaridagi inoqlik yana tiklanar edi. Ammo bu safar er bunday qilmadi, “Bu safar o’zi gapirsin’’ deb turib oldi. Ayol ham xuddi shunday xayolda yurgandi, u ham bo’yin egmadi. Hayotlari shu zaylda davom etaverdi. Oradan bir hafta o’tib, Hikmatoy Vengriyaga dam olgani ketdi. Qismatulla ayoli ketgan kunlarni juda qiynaldi. Hikmatoy ham Moskva mehmonxonasidagi tunini o’zi orzu qilgandek o’tkazolmadi. Nihoyat, ayol dam olishdan qaytdi. Eri uni kutib olgani aeroportga chiqdi. Hikmatoy eri bilan qo’l berib salomlashar ekan, “Hozir o’ziga tortadi”[footnoteRef:10]  deb o’yladi, ammo unday bo’lmadi. Qismatulla ham oddiygina “Salom” bilan cheklandi. Hikmatoy biroz kulimsiradi, Qismatulla ham odob yuzasidan unga jilmayib qarab qo’ydi. Indamay uyga qaytishdi. [10:  Xolmirzayev Sh. Nimadir yo’q bo’ldi. Toshkent. G’afur G’ulom nomidagi Adabiyot va san’at nashriyoti. 1986.] 

“ Uy, tun, to’shak…
· Xaliyam ...  o’zi…  o’zgarmadimi odatingiz? – dedi Qismatulla.
· Siznikichi ? - dedi Hikmatoy. 
Shunda ular turib o’tirishdi, bir-biriga bir vaqtning o’zida egilishdi va bir-birini quchishdi, ammo ular kutganiga qarshi, shunday tuyuldiki, egilishmasa ham, quchishmasa ham bo’ladi…
Buni anglab, birdan ajralishdi va bir-biriga qarashdi: tushundilarki, oralaridan nimadir… nimadir yo’q bo’lgan!’’[footnoteRef:11] [11: .  Ko’rsatilgan asar.  ] 

Aytib o’tganimizdek, Shukur Xolmirzayevning ifodalash tarzi va ifoda yo’sini Abdulla Qahhorga o’xshab ketadi. U hikoyalarida kam gapiradi. Asosan, qahramonlarning o’ziga so’z beradi. Yuqoridagi hikoyada xuddi shu yo’ldan boradi, muallif bir oila insonlarining hayoti qisqa muddat ichida butunlay teskari tomonga o’zgarib ketish voqealarini ularning tilidan aytib beradi. Hikoya qahramonlarining xarakteri kontrastlik munosabatida. Tamoman qarama-qarshi. Ammo bu qarshilik Abdulla Qodiriyning Otabek va Homidi, va yoki Kumushi va Zaynabi orasidagi qarama-qarshilikka sira o’xshamaydi. Yozuvchining bir qahramoni ijobiy, ikkinchisi salbiy emas. Ammo ularning o’zi oralaridagi bunday keskin zidlikdan bexabardek, kelishib, inoq yashashardi. Go’yoki, asliga ko’ra shunday bo’lishi kerakdek. Muallif qahramonlarning avvalgi munosabatlari yoki hayot tarzlari haqida indamaydi. Asarni Qismatulla va Hikmatoy xarakterlariga to’xtalishdan boshlaydi. Muallif bejiz hikoya qahramonlarining fe’llari zid ekanligi haqidagi fikr bilan boshlamaydi. Oralarida ana shunday tafovut mavjud bo’lishiga qaramasdan ularning naqadar baxtli ekanliklarini ta’kidlab o’tadi. Ha, ularda hayotda inson uchun eng muhim sanalgan oilaviy baxt, ishonch va qanoat mavjud edi. Ammo ular bularni saqlab qola olishmaydi. Xatoni kim qilgani noaniqligicha qolaveradi, muallif u yoki bu qahramonini ayblamaydi, faqat ayanchli natijani ularning o’zlariga ko’rsatib qo’yadi. Ilk bor shu hikoyani mutolaa qilganimda Den Braunning quyidagi so’zlari beixtiyor yodimga tushgandi: “Insonning eng katta baxtsizligi nimada ekanini bilasizmi? U o’zi uchun aziz bo’lgan kishisi yoki narsasining qadrini ularni yo’qotibgina anglab yetadi”. Hikoyada ojiz bandaning bema’ni xohishlar yo’lida bahosi yo’q tole’sini yo’qotishi mohirona, muxtasar, va albatta, kutilmagan uslubda ifodalanadi.
Shukur Xolmirzayevning mazkur hikoyasi 1965-yilda, adib 25 yoshda bo’lgan paytida yozilgan. Bu yoshda insonda oila, baxt degan tushunchalar shakllanish pallasi hisoblanadi. Adib hikoya voqeasini hayotdan oladi, o’zi guvoh bo’lgan narsasi haqida yozadi. Bundan tashqari, ayni shu yoshida shu kabi masalaga to’xtalishga tabiiy bir ehtiyoj sezadi. Agar yozuvchining asarlari uning qarashlarini ifodalashi haqidagi fikr xato bo’lmasa, Shukur Xolmirzayev hayotdagi hamma masalalarda chinakam o’zbek sifatida, qolaversa, real fikrlovchi shaxs. Xuddi shu narsa yozuvchining asarlarida barq urib turadi. U ko’pincha kishining milliy sezgilarini chertib ko’rishga harakat qiladi. “Nimadir yo’q bo’ldi” hikoyasida  ham shu maqsadga intiladi.
Yozuvchi o’zining ko’plab asarlarida “Muallif o’limi konsepsiyasi”ga amal qiladi. U asar so’ngidagi yechim yoki xulosani bermaydi, u yog’ini kitobxonning o’ziga qoldiradi. Yuqorida tahlil qilgan hikoyada ham bo’lib o’tgan ishlarni qisqacha qahramonlari tilidan aytadi-da, to’xtaydi. Qismatulla va Hikmatoylarning orasida nima yo’qolganini hijjalab tushuntirmaydi, kitobxonni o’zini o’ylanishga, anglashga undaydi. Bunda ham muayyan bir maqsadni ko’zlaydi: jamiyat kishilarini hayotiy masalalarga jiddiy ko’z bilan qarashga, bor narsani vaqtida qadrlashga chaqiradi.  

2.2. Nazar Eshonqul hikoyalarida kontrastlikning yangi adabiyotga xos ko’rinishlari.
Nazar Eshonqul – istiqlol davri o’zbek nasriga, xususan, hikoyachiligiga yangicha ohang olib kirgan mohir yozuvchi. U yaratgan hikoyalar biz shu kungacha bilgan, mutolaa qilgan hikoyalarga sira o’xshamaydi. Ularda odatiy voqealar emas, favquloddagi hodisalar tilga olinadi. Bu hikoyalari dramatik ziddiyatlarga to’la. Yechim ham shunga yarasha – kutilmagan. Nazar Eshonqul hikoyalarida shafqatsiz hayotning achchiq haqiqati, insonning anglash mushkul bo’lgan ruhiy olami keng tahlil qilinadi. 
Nazar Eshonqul o’zining ilk hikoyalari bilanoq adabiy jamoatchilikda katta qiziqish uyg’ota oldi. Natijada, bu hikoyalari xususuda bir qancha ilmiy izlanishlar olib borilib, ularning g’oyaviy-mazmuniy o’ziga xosligi, badiiy idrok va ifoda prinsiplari, ijodkorning badiiy mahorati masalalari atroflicha tadqiq etildi.[footnoteRef:12] [12:  Do’stmuhammedov X. Hozirgi o’zbek hikoyachiligida badiiy tafakkurning yangilanishi. NDA. Toshkent, 1995.28-bet; Sattorova G. Badiiy niyat va xarakter talqini // O’zbek tili va adabiyoti, 1997, 6-son, 10-13-betlar; Sattorova G. Inson irodasining badiiy-tasviriy talqini // O’zbek tili va dadbiyoti, 2001, 6-son, 55-56-betlar; Normatov U. Bugunning hikoyalari // Umidbaxsh tamoyillar. Toshkent, 2000. 39-42-betlar; Garipova G. Hozirgi o’zbek hikoyalarida makon va zamon talqini // O’zbek tili va adabiyoti, 2001, 3-son, 37-41-betlar; Garipova G. Falsafiy talqin-badiiy sintez samarasi //  O’zbek tili va adabiyoti, 2006, 1-son,10-13-betlar va hokazo. ] 

Nazar Eshonqul hikoyalari o’zaro ruhan yaqinligi ma’naviy-axloqiy masalalar ustuvorligi bilan belgilanib, insonni badiiy tasvirlashdagi individual tafakkur tabiatining ijodiy yo’sini bilan xarakterlanadi. Ularda insonni badiiy tushunish va tushuntirishda ikki yo’nalishi ko’proq ko’zga tashlanadi. Birinchidan, xalqimizning milliy mustaqillikka erishguncha kechgan hayotidagi erkka tashnalik kayfiyati hamda milliy istiqlol arafasidagi odamlarning ruhiy holatlari va jamiyat hayotini yoritishga harakat qilinadi. Ikkinchi tomondan, ezgulik, adolat tantanasi uchun g’ov bo’lgan ma’naviy-axloqiy illatlarni fosh etishga intilish kun kelib albatta haqiqatning g’olib bo’lishiga ishonmagan, ko’ngli mudroq odamlarning ruhiyatini jamiyat psixologiyasi bilan uzviy aloqadorlikda tahlil qilish va ana shunday bedard kimsalar amal qiladigan falsafa mohiyatini ramzlar vositasida, ularning tili bilan ochib berish va shaxs, uning hayoti parchalanish sabablarini badiiy-falsafiy o’rganish alohida tamoyilni tashkil etadi. “Modernizmda insonning ichki dunyosini yangicha yo’llarda kashf etishni” (U.Hamdam) Nazar Eshonqul o’zining asarlarida isbotlab bera olgan va allaqachon, o’z o’quvchilariga ega bo’lgan yozuvchilardan. Ijodkorning “Istilo”, “Tobut”, “Bevaqt chalingan bong” kabi hikoyalari milliy adabiyotimizda yangi bir hodisa bo’ldi. “Muolaja” hikoyasi esa Frans Kafkaning “Jazo koloniyasi”ga o’xshab ketadi.
Har bir kimsaning ruhi, qalbi bo’lgani kabi har bir asarning ham o’zigagina  xos bo’lgan ma’naviy olami bo’ladi. Bu o’sha asar ijodkorining ma’naviy dunyosidan o’sib chiqadi, intellektual salohiyati zamirida yuzaga keladi. Nazar Eshonqul hikoyalarida ham uning o’zidagina mavjud bo’lgan dunyoni idrok etish tarzi yaqqol sezilib turadi. Adibning “Maymun yetaklagan odam” hikoyasi 80-yillarning oxirlarida matbuotda e’lon qilinganida ko’pchilikning nazariga tushdi.  Hikoya mustabid tuzum haqida. Hikoya qahramoni bor hayotini, aql-zakovatini butkul asrning “Ulug’ ishlari”ga baxshida etgan shaxs. U bu ishlarida na o’zini, na o’zgalarni ayagan. Shu ishlarini deb barcha yaqinlaridan ham uzoqlashib ketgan. Hikoyada tagi puch tuzumga qattiq ishongan, uning uchun butun umrini behuda sarf etgan, oxir-oqibat adashganini anglab yetgan ana shunday odamning hayotiy fojeasi o’zgacha tarzda ifoda etilgan. Asar muhim bir detal asosiga qurilgan – suratlar. Darhaqiqat, adib asarining butun mazmuni ham, mohiyati ham ikki qarama-qarshi suratlar vositasida ifoda etiladi. Qahramon cholning chizgan dastlabki suratida quyuq o’rmondan maymunni yetaklab chiqayotgan barvasta gavdali yigit tasvirlangan edi. Suratdagi yigitning yuzida ishonch barq urib turardi. Bu ishonch uning yuragidagi hissiyotini ham ifodalab turardi. Yigitning ko’zida aks etib turgan qat’iyat va ishonch har qanday odamni o’ziga tortardi. Muallif qahramon cholning o’tmishini o’quvchiga maydalab aytib bermaydi, uning birgina chizgan suratida hammasini ifodalaydi. Ba’zi o’rinlarda qahramonining o’z tilidam kichik-kichik ishoralarni keltiradi. Suratdagi yorqin ranglar cholning bir necha yillar muqaddam, ayni kuchga to’lgan vaqtidagi zavqli hayotining timsoli sanaladi.
Chol umrining oxirida yuqoridagi suratiga tamoman zid yana bir surat chizgan ediki, bu uning umri oxirida tan olgan haqiqatini o’ziga singdirib olgan edi. Suratda xuddi avvalgisidagi kabi o’rmon aks ettirilgan edi. Faqat bu gal maymun umidsiz ko’zlariga g’am cho’kib qolgan munkaygan bir qari cholni o’rmon sari yetaklab ketardi.
Adib butun bir hikoyadagi mazmunni ikki detal kontrastligidan foydalangan holda ifodalashga harakat qilib, buning uddasidan chiqadi. Shuni ta’kidlash joizki, suratlar faqat shu hikoya doirasidagina o’zaro kontrastlik holatida. Agar ularning faqat birinigina ko’rganda buni anglab bo’lmaydi, yonma-yon qo’yilganidagina ulardagi zidlik munosabati oydinlashadi. Bu o’rinda ham ijodkor kontrastlikni sun’iy ravishda keltirib chiqaradi. Chunki aslida ikkita surat bir-biriga keskin qarama-qarshi turolmaydi. Muallif qahramonining o’tmishi va buguni o’zaro zidligidan kelib chiqqan holda shu holatni ifodalash uchun ana shunday shartli kontrastlikni paydo qiladi.
Muallif mazmun mantig’iga mos suratni so’zda chizadi va butun mohiyatni shu suratga singdirib yuboradi. Asar boshida talaba yigit ko’rgan o’sha yorqin ranglar bilan chizilgan birgina surat Yaratganning bir bandasining o’tmishini gapirib turadi. Qachonlardir chol yosh bir yigit bo’lib, o’zi e’tiqod qilgan narsasiga qattiq ishongan, uning uchun kurashib, yonib yashagan edi. Ha, tasvirdagi yigitning ko’zidagi cheksiz ishonch bir paytlar cholning yuragida yashagandi. U umrining oxirigacha o’sha holatda hayot kechiraman deb o’ylagan edi. O’zi xizmat qilayotgan tuzumiga e’tiqodi baland edi. Ammo, hayot o’zanlari umuman boshqa yo’nalishlarga burilib ketdiki, natijada chol birdan hamma narsasidan butunlay ayrildi. U e’tiqod qo’ygan, ishongan narsasi puch, yolg’on va puflab shishirilgan sharday omonat ekanini anglab yetdi. U ezgulik deb sig’ingan narsasi aslida razolat ekanini, butun umrini bema’ni maqsadlar yo’lida sarflaganini tushundi. Eng achinarlisi bu dunyodan u dunyoga ketar paytida ruhan taskin topishiga yordam beradigan ilohiy e’tiqodi butunlay yo’q bo’lgan. Bu haqiqiy fojea edi.
Hikoya qahramoni umumlashma obraz sanaladi. Chunki, bu asrda o’sha mafkuraga ishongan qanchadan-qancha odamlar aldanib, e’tiqodidan ayrildilar va boqiy dunyoga iymonsiz ketdilar. Yemirilgan mafkura jamiyatdan ularni ham shaxs sifatida yemirib yubordi. Asar qahramoni juda kech qolib bo’lsada, oz hayotiy fojeasini tushunib yetgan shaxs. Chol o’z umrini taftish etishdan, xatolarini tan olishdan qo’rqmaydigan jasur shaxs.
Ayni shu o’rinlarda Nazar Eshonqul ijodiga xos bo’lgan yana bir muhim xususiyat yanada oydinlashadi. Ijodkor odatda, hikoyalaridagi asosiy ma’no tashuvchi yukni ba’zan qahramonining zimmasiga emas, balki asardagi kichik bir detalga yuklaydi. Cholning havaskorona chizilgan, ko’pchilikning e’tiborini tortmaydigan, so’nggi yillarda uning shilta hid kelib turadigan uy ayvonini to’ldirib turgan suratlar xarakter, uning shaxsiyatini to’la ochib beradi. Detallardagi kontrastlik orqali asar mohiyati ochib berilgan asar adabiyotimizda deyarli uchramaydi.
Adibning “Shamolni tutib bo’lmaydi” hikoyasi uning ijodidagi yorqin nuqta hisoblanadi. Mazkur hikoya 1996-yilda birinchi marta matbuotda e’lon qilinganida jamoatchilikning e’tiborini tortdi. Mazkur hikoyada jahon adabiyotiga xos bo’lgan syujet, inson ruhiyati tahlili yaqqol sezilib turadi.
“Shamolni tutib bo’lmaydi” hikoyasida inson hotirasi – sha’ni masalasi yuksak insoniylik va ma’naviy tubanlik o’rtasidagi kurash jarayoni zamirida aks ettiriladi. Muallif hayotiy materialni yangicha talqinda idrok etadi va xuddi shu holda ifodalaydi. Asarda Bayna momo ruhiyatidagi ikki qarama-qarshi tomon – tiriklik va o’lim orasida o’tgan umri manzaralarini chizish, ichki kechinmalarini asl ranglarda ko’rsatish ustuvor yo’nalish kasb etadi.
Ba’zi insonlarda bir-biriga zid tuyg’ular yoki xislatlar bir xilda mavjud bo’ladi. “Shamolni tutib bo’lmaydi” hikoyasidagi Bayna momo obrazida ham ana shunday qarama-qarshi ikki xislat o’zaro sintezlashib ketgan. Momo eri Rayim polvon va o’g’liga juda ham baland mehr qo’ygan, shuning uchun ham qishlog’i Tersota va shu qishloqda yashovchi barcha kishilarga ham shunday mehr ipi bilan bog’lanib qolgan edi. Rayim polvon shu qishloqdagi tengi yo’q chavandoz va mergan kishi bo’lib, har doim qishloqning sha’ni uchun kurashgan edi. U fuqarolar urushi yillarida ham Tersotaning erki uchun kurashadi. Oxir-oqibat bu kurash Rayim polvon va uning o’g’li otib o’ldirilishi bilan tugaydi. Zamon otboqar Rayim polvonni doim ta’qib etar, lekin hecham qo’lga tushirolmasdi. Nihoyat, uni o’z uyidan chiqayotganida otib o’ldiradi. O’g’li askarlarga qarshilik qilmoqchi bo’lib, otasining miltig’ini qo’liga oladi. Shunda mirshablar uni ham otib o’ldiradilar. O’g’il ham otasining murdasining ustiga yiqilib jon beradi. Ana shunday ayanchli bir vaziyatda Bayna momo faqat qishloqdoshlaridan najot kutadi. Ammo ulardan najot yo’q edi. Shu ondan boshlab momoning qalbidagi yuksak mehr-muhabbat o’rnini kuchli nafrat egallaydi. U qishloqdoshlarini aslo kechira olmaydi, ulardan butunlay yuz o’giradi. Atrofidagilarining mute holga kelib qolganliklari, har qanday nohaqliklarga ham befarq, e’tiborsiz jim turaverishlari uni qattiq iztirobga soladi. Yurtda odamzot chiday olmaydigan adolatsizliklar, nohaqliklar sodir bo’lsa-yu, hech kimdan sado chiqmasa. Eng oliy narsalar – insonning sha’ni, g’ururi toptalsa, oyoq osti qilinsa ham hammasiga guvoh bo’lib turgan xalqdan sado chiqmasa! Bunga chidab bo’lmaydi. Muallif butun qishloq ahli va yakka shaxs – Bayna momoni qarama-qarshi qo’yadi. Olomon-bir tomon bo’lsa, momoning yolg’iz o’zi bir tomon. Qishloq ahlining bari e’tiqodidan, g’ururidan voz kechib, butunlay mute holga tushib qolgan, insoniyligini butkul yo’qotib bo’lgan. O’z iymonini, e’tiqodini, odamiyligini saqlab qolgan yagona inson – Bayna momo xolos. Qo’llaridan kuchi ketib bo’lgan, lekin eri va o’g’lining qotili Zamon otboqarga bo’lgan nafrati unga kuch beradi.
Hikoyada ikki qarama-qarshi insoniy xislar: juda kuchli muhabbat va juda kuchli nafrat bir inson yuragida bir paytning o’zida yashashi va uning kuchi ta’siridagi inson hatti-harakatlari yakka oqimda aks ettiriladi. Bu holatni ma’lum ma’noda psixologik kontrastlik deyish mumkin.
Muallif syujet sathida kontrastlikni shartli yuzaga keltiradiki, bu ham hikoyaning ta’sir quvvatini yanada oshirishga, qahramonning ruhiy olamini yanada teran ifodalashga xizmat qiladi. Ya’ni “Rayim polvonning o’limidan keyin tug’ilgan va u haqida keyinchalik butkul eslaridan chiqib ketgan, cho’pchaklarni eshitib ulg’aygan avlod uylarini ravoqli va pishiq g’ishtdan qura boshlagach, bir paytlar Tersotaning ko’rki va g’ururi bo’lib turgan bu uy birdan ko’rimsiz qiyofaga kirdi va endi Bayna momo kabi uy ham qishloqdagi uylar oldida yolg’izlanib qolgandi: faqat bir-birini bosib-turtib kirib kelayotgan shoshqoloq yillar bu avlodning sarkash qalbiga qandaydir olis xotirani yoqib qo’yish uchun behuda urinib, uy devorlariga mahzun bitiklar yozar, bekasi bilan birga bu makon ham allaqachon o’zining oldingi qudrati va viqorini yo’qotib bo’lgan, unut va tashlandiq maskanga aylangandi. Tersotaliklar endi aeroplanlar haqida gaplashishardi. Ular zamonning alg’ov-dalg’ovlariga g’arq bo’lgan, hayotlarida yuz berayotgan yangiliklarni hazm qilib ulgurmasdi. Yillar bilan birga hamma narsa o’zgarar, faqat Bayna momogina uni sezmas, go’yo uning uchun vaqt o’sha holicha qotib qolganday, uni hamon o’sh ellik yil oldingi – eri va o’g’lining o’ligini askarlar tepkilab o’tishgan ustun oldidan topish mumkin edi ”.[footnoteRef:13] [13:  Eshonqulov N. Shamolni tutib bo’lmaydi. Toshkent. 2008.] 

Hayot shiddat bilan rivojlanib borayotgan, kechagi voqealar kishilar xotirasdan butunlay unut bo’layotgan bir sharoitda yolg’iz Bayna momoning turish-turmushi, ko’ngil hislari avvalgi holida qolib ketgandi. Adib shu o’rinda o’zgarib ketgan hayot va turg’un holida qolib ketgan momo hayotini bir-biriga zidlash orqali mehr, muhabbat, odamiylik kabi tuyg’ularning abadiyligini takrorlaydi, alohida urg’u beradi.
“Bevaqt chalingan bong” hikoyasida kontrastlikdan boshqa bir maqsadda foydalanadi: “Posyolkada birinchi marta paydo bo’lganida uning yuzida xali navqironlik shamlari o’chmagan, badani va serajin bo’yniga chirigan yog’och isi o’tirishib qolgan, dimog’idan yoqimli tamaki hidi kelib turar, garchi o’tkir va azobli ko’zlaridagi yovvoyi mushukdek yot mung uni odamlardan chetga tortib tursada, ochiq istarasi va saltisuvay suni-sumbati kishida tanishish va suhbatlashish istagini tug’dirardi…”.[footnoteRef:14] [14:  Eshonqulov N. Bevaqt chalingan bong // Yalpiz hidi. Toshkent. 2008.  ] 

Muallif hikoya qahramonining portretini chizar ekan, unga bir vaqtning o’zida bir-birini rad etuvchi ikki xil ta’rif keltiradi. Bu ham o’z-o’zidan keltirilmaydi, yozuvchi shu orqali qahramonining ayni zamondagi holati va o’tmishiga xos chiziqlar chizadi. Hikoya qahramoni qorovul odamovi, har qachon odamlardan o’zini uzoq tutadigan inson. Kimdir uni o’ziga yaqin tutishga intilsa, u darrov o’z qobig’iga o’ralib olaveradi. Uning uchun hayot, uning ne’matlari o’z qadrini butkul yo’qotgandi. To’g’ri u hozir g’ayritabiiy xarakterga ega, ammo u ham qachonlardir hamma qatori inson bo’lgan. Oilasi bag’rida chinakam insoniy hayot kechirgan. Muallif uning tashqi ko’rinishiga oid ijobiy sifatlarni xuddi shunga ishora tarzida keltiradi. Taqdirning og’ir sinovlari uni shunday achinarli ko’yga solib qo’ygandi. Uning hayotida go’yo yaxshi narsaning o’zi qolmagandek. U xotiralarini bag’riga qattiq bosgancha, tushkunlik pardasiga mahkam o’ralib olgan holda jim yashayverardi. Unda qolgan yolg’iz narsa ham uning xotiralari edi. Qorovulning bu mamlakatini hech kim zabt etolmagan, hech kim toptay olmagan, bu mamlakatning yagona fuqarosi ham faqat uning o’zigina edi. Bu mamlakatga birinchi bo’lib u chin inson deb tan oluvchi odam – kotib kirib keldi. Shu bilan odam oyog’i yetmagan sarhadlar ham zabt etildi. Yolg’iz shu insongina uni odam sanab, hurmat qilardi. Shu boisdan ham kotibga muhabbati o’zgacha edi:
“U menga joy berdi, o’zi bilan teng ko’rib, odam o’rnida qabul qildi, mendan burnini jiyirmadi, uning ko’ngli nurday toza, bunday ulug’ odam yana qayerda bor?! – o’ylardi u. Mehribon va odamparvar, tanti va nurafshon qalbni – kotibni u xuddi qorachig’iga dumalab tushgan marvaridday asrashni istardi. Uning xazonga aylangan qizg’aldoq bargidek bu jazira cho’l qo’yniga, yovvoyi va telba odamlar orasiga uchib tushgan umri davomida topgan mushviq va muruvvatli, suyanch va rahnamo bo’ladigan yolg’iz odam mana shu marvarid edi va o’zining omadsiz nestu mustar o’tmishini hech qachon yuziga solmaydigan, uning umri yo’lidagi xazon va xaslarni supurib, o’ziga hayot va umid sari yo’l ochishga dadil va qat’iy undagan sohibkaram ham mana shu marvaridda mujassam edi, uning qalbida shu rahnamo tufayli uyg’ongan ehtiromga chulg’angan hislar uzra uning butun vujudiga yog’du ham mana shu marvarid edi. Bu siymo har narsaga qodir va kamtarin, xokisor va shafqatgo’y, tanti va mag’rur edi, bu siymo qiyofasida jilvalanayotgan shams ko’nglini xushnud etadigan ko’p yulduzli bodadan so’ng uni saodatli va xushbaxt, ezgu va orzumand qiladigan, xayolining ko’pdan buyon quyosh tegmagan zax va toyg’oq ungurlarini isitadigan xulyo oftobi kabi munavvar va seryog’du edi.
Bu tal’at adashgan insoniyatga haq va najot y’olini ko’rsatishga mustahiq etilgan, o’ktam va serg’ayrat, loshidan hoki turobigacha yog’dudan iborat, quyosh va oy bir-birini mangu quvlab yuradigan, umid va xayol sahrosida jizg’anak bo’lib qolgan maqna shu xiyonat va jaholat zulmati g’arq qilgan zaminga tiriklik va yashnash urug’larini sepish uchun yuborilgan, qo’lida zafar va shijoat suhuflari bor, o’zi dunyoga kelmasdan ming yillar oldin nuri yaralgan, dunyoda zo’rlik va adolat o’rtasiga devor o’rnata olgan, mag’lublik va matlublik va hamisha o’zini olin qochgan shon-shavkat va shafqat tulporini minib tug’ilgan o’sha Xaloskorning aynan o’zi edi”.[footnoteRef:15]  [15:  Eshonqulov N. Bevaqt chalingan bong. Yalpiz hidi. Toshkent, 2008.] 

Qorovul kotib haqida mana shunday o’ylardi. Faqat ungagina hach kimga aytmagan ko’ngil kechmishlaridan gapira olardi. U kotibni uni haddan tashqari yomon ko’rishadigan, har yerda uni tahqirlashga urinadigan bu qishloq ahlida himoya qila oladigan bitta-yu bitta odam deb hisoblar, shuning uchunmi kotibning  har qanday buyruqlarini bir og’iz so’z demay bajarib, uni xursand qilishga tirishardi.
Kotib ham unga juda mehribon edi. U inspektor va rayondagilarning xarxashasiga qaramay, qorovulni mehmonxonada ishda olib qoldi, uch yil badalida unga biror og’iz ham yomon gap gapirmadi.
Bularning hammasi qorovulda kotibga nisbatan cheksiz mehr va yuksak ishonch uyg’otgandi. Ammo u yana adashdi. Kotib o’zining “nozik” mehmonlarini qabul qiladigan xonasida o’sha nimjongina qizga qorovulning butun olamini sotib qo’ygandi. Qorovul eshik oldida kotibning u va uning o’tmishi haqidagi qahr bilan aytayotgan so’zlarini eshitib turar ekan, hammasiga birdan tushunib yetganday bo’ldi. U bugun o’tmishining eng yuqori minbariga chiqib qaradiki, bu yerdan hammasi kaftdek ko’rinib turardi. Ana shu yerdan kotibning aslida qanday odam ekanligini yaqqol tamosha qildi. Qorovulning xo’rligi keldi. Nega ayon turgan narsalarni fahmlamadi?!
U hayoti davomida birgina chin inson deb hisoblovchi kotibni o’z qo’llari bilan o’ldirdi.
Hikoyaning boshlanish qismi bilan yakunlanishi tamoman teskari. Ana shunday kontrast voqealar tizimi orqali muallif inson hayotining anglash g’oyat mushkul bo’lgan uzoq, ko’z ilg’amas qirralarini ochib berishga intiladi va bunga erishadi. Teskari harakatlanuvchi voqealar rivoji hikoya qahramoni bo’lgan “qorovul”ning hayotda shaxs sifatidagi fojeasini ifodalashga xizmat qiladi. Insonlarning tuban qilmishlari hayot daraxt ildizlariga arang ilinib olib, qaltis umr kechirayotgan odamlarni tubsiz jarga qay tariqa itarib yuborayotganliklarini shu  taxlit anglaydi va anglatadi. Asar boshida eng yaxshi inson bo’lgan personaj – kotib asardagi eng tuban shaxs bo’lib chiqadi, unga ehtiromi juda ham baland bo’lgan qorovul esa asar so’nggida uni shafqatsiz o’ldiradi. Asarda kompozitsion kontrastlik shu tarzda yuzaga bo’rtib chiqadi.
Agar diqqat qilinsa, hikoya mohiyatini uning boshidan ham tushunib olsa bo’ladi. Hikoya qahramoni muayyan, shaxsga xos ism bilan atalmaydi. Muallif uni shunchaki “qorovul’’ deb ataydi, xolos. Shuning o’ziyoq uning kimligini aytib turadi. Inson ruhiyatni tasvirlashda o’ziga yarasha mahoratga ega yozuvchi  qahramonining hayotdagi ayovsiz bo’hronlar ostida jamiyatdan ancha yiroqlashib bo’lganini, odamiylik qiyofasini yo’qotganligini  shu tarzda aytadi.  
        Nazar Eshonqul ijodida, xususan, hikoyalarida kontrast usulining yana ko’plab an’anaviy va zamonaviy ko’rinishlarni uchratishimiz mumkin. Adib kontrastdan foydalanishda hech cho’chimasdan yangiliklarga qo’l uradi va maqsadiga erishadi. Eng asosiysi, qo’llanilgan badiiy usul asardagi o’z vazifasini ortig’i bilan uddalaydi.  
                                 







XULOSA
							
Mustaqillik tufayli xalqimiz hayotining hamma: ijtimoiy, iqtisodiy, siyosiy va madaniy sohalarida misli ko’rilmagan o’zgarishlar sodir bo’ldi. Bu jarayonlar tabiiy ravishda joriy adabiy jarayonga o’z ta’sirini o’tkazmay qolmadi. Hayot bilan barobar suratlarda milliy adabiyotimiz ham ana shunday o’zgarishlar, yangilanishlar silsilasiga tortildi. Istiqlol davrida adabiyotning jamiyat hayotida bajarayotgan funksiyasi, tasvirlash  obyekti, ifoda usullari, mavzular ko’lamida qator jiddiy yangiliklar yuzaga keldi. Bunday o’zgarishlarni bugungi o’zbek nasrida ham, nazmida ham, dramaturgiyasida ham uchratishimiz mumkin. 
Ana shunday bir davrda o’zbek hikoyanavisligi yangi bir bosqichga kirdi, desak aslo mubolag’a bo’lmaydi. Bugungi hikoyalarga nazar solsak, ularda an’anaviy holatlar bilan bir qatorda yangi xususiyatlarni ham ilg’ab olamiz.
Istiqlol davri hikoyanavisligi vakillari badiiy adabiyotdagi qadimiy usul sanalgan kontrastlikdan ham an’anaviy va yangi asoslarda foydalanishga, buning natijasi o’laroq mavzuning tub mohiyatiga yana ham chuqur sho’ng’ishga harakat qilmoqdalar. Bu ijodkorlar orasida Shukur Xolmirzayev va Nazar Eshonqul ijodi o’ziga xos qator xususiyatlari bilan ajralib turadi. Eski mavzularni yangicha uslubda mohirona ifodalash bilan bir qatorda ayni zamon uchun ham muhim sanalgan muammolarni ayricha idrok etish bu yozuvchilar ijodiga tegishli qirralardir. Ularning asarlarida kontrast usulining betakror qo’llanilishlariga, yangi adabiyotga xos zamonaviy ko’rinishlariga duch kelamiz. Bu hikoyalarda an’anaviy qolipdagi, azaldan qarama qarshi qo’yilgan narsa-hodisalar, voqea-holatlar, his-tuyg’ular bilan bir qatorda insonning o’zaro zidlikdagi ruhiy holatlari ham kontrastlikda beriladiki, bu holat hikoyada adabiyotning bugungi dolzarb muammosi – inson va uning ruhiy olamini yanada mukammal ochishga imkoniyatni oshirmoqda. Bundan tashqari ularda shartli kontrastlik yuqori darajada shakllantirilgan o’rinlarni juda ko’p uchratish mumkin. Ularda bir-biridan juda uzoqda yurgan shaxslar, narsalar, yiroq turgan holatlar, xislar, jarayonlar mantiqiy asosda o’zaro zidlikda beriladiki, o’quvchi bu holatlardagi zidlanishni haqiqiy deb hisoblaydi. Ana shu mantiqiy kontrastliklar asarning badiiy g’oyasini o’zida ko’tarib turadi. Shuni ham ta’kidlash joizki, muayyan bir davr adabiy jarayonida yoki bo’lmasam biror bir adabiy metod doirasida kontrastlik hosil qilishda xuddi qolipga o’xshash narsa bor. Masalan, jadid adabiyotida jaholat va ma’rifat o’rtasidagi kurashlar ziyoli va dindor johil obrazlar kontrastligi orqali, kommunistik mafkura tazyiqi ostida yozilgan deyarli barcha asarlarda esa boy va kambag’al obrazlar kontrastligi berilar, shu zidlik orqali asarning bosh g’oyasi ochib berilar edi. Jamiyat hayotida yuz bergan katta o’zgarishlar asarlarda uchraydigan qarama-qarshiliklarni ham butunlay boshqa yo’nalishga burib yubordi. Istiqlol davri adabiyotida hikoyalarida kontrastning inson ruhiyatidagi jarayonlarga xos bo’lgan yangi ko’rinishlarini uchratishimiz mumkin. Bundan tashqari, yangi davr hikoyanavisligida xarakter yoki kompozitsiya sathidagi kontrastlikni kam uchratamiz. Ya’ni bugungi kun hikoyalarida qarama-qarshi xarakterlar deyarli yo’q, borlari ham odatiy yaxshi yoki yomon xislatga egaligi bilan emas, balki ruhiyatning boshqa qatlami yoxud jihati bilan o’zaro zidlik kasb etadi. Avvalgi asarlar kabi hikoya boshidagi voqealar rivoji bilan oxirgi qism hodisalari ham bir-biriga qarama-qarshi harakatlanmaydi, yangi davr hikoyalari real hayotiy hodisalardan ko’ra ko’proq ruhiy evrilishlarni, ong osti jarayonlarini ifoda etadi. Bugungi adabiyotda inson ruhiy olami zidliklari va uning oqibatlarini ochishga ko’proq e’tibor qaratilmoqda. Bu, albatta, modern adabiyot mahsulidir. Darhaqiqat, g’arb adabiyotining benihoya ta’siri ostida bizning adabiyotimizda ham absurd adabiyot namunalari ko’plab yaratilganligi rost. Lekin buning sababini faqatgina g’arb adabiyotiga bog’lab qo’yish xato fikr bo’ladi. Sababni o’zimizdan qidirgan ma’qul. Bugungi zamon voqeliklari, millat ehtiyojining o’zi buni taqozo etmoqda. 
Absurd adabiyotda insonning o’zini-o’zi shafqatsizlarcha taftish etishi, shu orqali o’zini anglab yetishga urinish holatlari ustun turadi. Ana shunday mazmunni ochib berish uchun yangicha obrazlar, badiiy usullar adabiyotimizga kirib keldi yoki mavjudlari yangi xossalarga ega bo’ldi. 
Milliy adabiyotimizga bir qator yangiliklarni olib kirgan ijodkor sifatida Shukur Xolmirzayevni e’tirof etish mumkin. Uning ijodi bilan o’zbek adabiyotidagi hikoya janrining rivoji yangi bir bosqichga ko’tarildi desak aslo yanglishmagan bo’lamiz. Milliy adabiyotimizdagi mohir hikoyanavislar: Abdulla Qodiriy, Abdulla Qahhorlarning ibratli tomonlarini yaxshi o’zlashtira olgan yozuvchi bu janrda samarali ijod qildi. Uning hikoyalaridagi so’z aytish uslubi yozuvchi Abdulla Qahhor uslubiga o’xshab ketadi: o’zi kam gapiradida, ko’proq qahramoniga so’z beradi. Uning qahramonlari ham, ko’pincha, jamiyatning oddiy kishilari.
Shukur Xolmirzayev hikoyalari boshqa adiblar tomonidan yaratilgan hikoyalardan qator jihatlari bilan farqlanib turadi. Ana shunday o’ziga xos bo’lgan xususiyatlaridan biri – hajm jihatidan doimgi hikoyalarga nisbatan kattaligidir. Janr talablaridan bunday holatdagi chetga chiqish ko’plab tadqiqotchilar tomonidan turli xil baholanganiga qaramay, ularda keraksiz tasvir yoki qahramonni uchratmaymiz. Shukur Xolmirzayev ijodini ma’lum ma’noda an’anaviy realistik adabiyot bilan yangi modern adabiyot orasidagi ko’prikka qiyoslash mumkin. Yozuvchi ijodida an’anaviy realizm va modern adabiyotga xos xususiyatlar qorishiq holda uchraydi. Bu jihatni adib asarlarida qo’llanilgan kontrast usulidan ham sezish mumkin. Yozuvchining hikoyalarida xarakterlar kontrastliligi yangi adabiyotga xos ko’rinishlarda yuzaga chiqadi. Ya’ni an’anaviy adabiyotdagi kabi ijobiy yoki salbiy qahramon emas, balki oddiy bir inson, jamiyatning a’zosi sifatida. Bu hikoyalardagi qahramonlar inson xarakterining ba’zan ko’zimiz ilg’amaydigan boshqa tomonlari, nozik qirralari bilan bir-birlarida zidlanadi. Xuddi shunday holdagi qahramonlar qarama-qarshiligini adibning “Nimadir yo’q bo’ldi” hikoyasida uchratamiz. Yoki bo’lmasam badiiy asarlar kompozitsiyasida doimiy takrorlangan ijobiy boshlanma va salbiy oxir yoxud buning aksi kabi o’rinlar yangi ko’rinishga ega bo’ldi. Endilikda bu holat voqealar rivojidan qahramonlar ruhiyatiga sizib o’ta boshladi.
Yangi davr adabiyotidagi iste’dodli hikoyanavislardan biri bo’lgan Nazar Eshonqul asarlarida esa kontrast usuli, bizningcha, tamoman yangi formaga kirib ulgurdi va buning natijasi o’laroq, mazkur badiiy usulning asarlardagi vazifasi ham ancha og’irlashdi. Adib qalamiga mansub “Maymun yetaklagan odam”, “Shamolni tutib bo’lmaydi”, “Bevqat chalingan bong”, “Og’riq lazzati” kabi hikoyalarda ana shu holatni yaqqol ko’ra olamiz.
“Bevaqt chalingan bong” hikoyasida kontrastlikni xuddi Abdulla Qodiriyga o’xshab qo’llaydi. Ustoz “O’tkan kunlar” romanida kontrast holatlarni berar ekan, shu usul orqali qahramonlari (Otabek va Sodiq) shaxsiyatiga va ularning kelajagiga urg’u beradi. Nazar Eshonqul esa qahramoni (Qorovul)ning tashqi ko’rinishini chizish paytida shu yo’ldan borib, uning o’tmishiga ishora qiladi.
“Maymun yetaklagan odam” hikoyasida asar mazmuni ikki kontrast detal – suratlar vositasida mukammal ochib beriladi. Muallif hikoya mantig’iga mos ikkita suratni o’z so’zi bilan chizadi va qahramonining xarakteri, shaxsiyati, o’tmishi va buguni, fojeasini o’sha suratlarga singdirib yuboradi.
“Shamolni tutib bo’lmaydi” hikoyasida esa tamoman boshqacha yo’ldan boradi. Unda muallif yakka inson (Bayna momo) va jamiyatning muayyan bir qismi (Tersota qishlog’i ahli)ni bir-biriga qarshi qo’yadi. Hikoyada bu ikki tomon odamiylik, g’urur, inson sha’ni masalasi kabi jihatlardan zidlik kasb etadilar. Bu kabi holat boshqa asarlarda bu tariqa holatda kuzatilgan emas.
Xulosa o’rnida shuni aytishimiz mumkinki, badiiy adabiyotdagi qadimiy usul sanalgan kontrast istiqlol davri ijodkorlari asarlarida yangicha qirralarda qo’llanilmoqda va ularning badiiy maqsadini ochib berishda muhim ahamiyat kasb etib kelmoqda.

